ಮಹಾನಗರ ಬೆಂಗಳೂರು:

ಬೆಂಗಳೂರು ಕರ್ನಾಟಕದ ರಾಜಧಾನಿ. ಉದ್ಯಾನ ನಗರಿ, ಭಾರತದ ಸಿಲಿಕಾನ್ ಕಣಿವೆ, ಮುಂತಾದ ಅನೇಕ ಬಿರುದುಗಳನ್ನು ಹೊಂದಿರುವ ನಗರ. ಸುಮಾರು ೮೦ ಲಕ್ಷ ಜನ ಸಂಖ್ಯೆ ಹೊಂದಿರುವ ಭಾರತದ ಅತೀ ದೊಡ್ಡ ನಗರ ಹಾಗೂ ಏಷ್ಯಾದಲ್ಲೇ ಅಭಿವೃದ್ಧಿ ಹೊಂದುತ್ತಿರುವ ನಗರ. ಇತ್ತೀಚೆಗೆ‘ಬೆಂಗಳೂರ್’ ಅನ್ನು ‘ಬೆಂಗಳೂರು’ ಎಂದು ಪುನರ್ನಾಮಕರಣ ಮಾಡಲಾಗಿದೆ. ಸಮುದ್ರಮಟ್ಟದಿಂದ ೯೦೦ ಮೀ ಎತ್ತರದಲ್ಲಿದೆ. ಭೌಗೋಳಿಕವಾಗಿ ೭೭.೩೮೦ ಪೂರ್ವ ರೇಖಾಂಶ ಉ ಹಾಗೂ ೧೨.೫೮೦ ಉ ಅಕ್ಷಾಂಶದಲ್ಲಿದೆ. ಸುಮಾರು ೧೪೦ ಸೆಂಟಿ ಗ್ರೇಡ್ ರಿಂದ ೩೫೦ ಸೆಂಟಿಗ್ರೇಡ್ ರವರೆಗೆ ಉಷ್ಣಾಂಶವಿರುವುದು.
ಬೆಂಗಳೂರಿಗೆ ಹೆಚ್ಚು ಕಡಿಮೆ ಮೂರು ಸಾವಿರ ವರ್ಷಗಳ ಇತಿಹಾಸವಿದೆ. ಕ್ರಿ.ಶ.೫ನೇ ಶತಮಾನದಲ್ಲಿ ಗಂಗವಾಡಿ ತೊಂಭತ್ತಾರು ಸಾವಿರ ಪ್ರಾಂತದಲ್ಲಿ ಬೆಂಗಳೂರು ಇತ್ತೆಂಬುದು ಇತಿಹಾಸದಿಂದ ತಿಳಿಯುತ್ತದೆ. ಕೋಟೆಯ ಒಂದು ಭಾಗದಲ್ಲಿ ಸಳನು ಹುಲಿಯನ್ನು ಕೊಲ್ಲುತ್ತಿರುವ ಶಿಲಾ ಪ್ರತಿಮೆ ಹೊಯ್ಸಳರ ಪ್ರಭಾವ ಹೊಂದಿದೆಯಂದು ಇತಿಹಾಸಕಾರರು ನುಡಿಯುತ್ತಾರೆ. ೧೪ನೆಯ ಶತಮಾನದಲ್ಲಿ ಮೊಹಮ್ಮದೀಯರ ದಾಳಿಯನ್ನೆದುರಿಸಿ ತಲೆ ಎತ್ತಿ ನಿಂತ– ವಿಜಯನಗರ ಸಾಮ್ರಾಜ್ಯ. ಈ ಸಾಮ್ರಾಜ್ಯದ ಮಾಂಡಲಿಕ ಅರಸು ಮನತನವೇ ಯಲಹಂಕ ಪ್ರಭುಗಳು. ಈ ಮನೆತನದ ಹಿರಿಯ ಕೆಂಪೇಗೌಡ ೧೫೩೭ ರಲ್ಲಿ ಬೆಂಗಳೂರು ನಗರ ಸ್ಥಾಪಿಸಿ, ಅಭಿವೃದ್ಧಿಗೆ ಗಂಧದ ಕೊರಡಿನಂತೆ ಜೀವ ಸವಿಸಿದ ಬಗ್ಗೆ ಇತಿಹಾಸವಿದೆ. ಕೆಂಪೇಗೌಡರ ನಂತರ ಇಮ್ಮಡಿ ಕೆಂಪೇಗೌಡರು, ಮರಾಠರು, ಮೈಸೂರಿನ ಒಡೆಯರು, ಬಿಜಾಪುರದ ಸುಲ್ತಾನರು, ಚೋಳರು ಮತ್ತು ಬ್ರಿಟಿಷರು ಬೆಂಗಳೂರನ್ನು ಆಳಿ ಅಭಿವೃದ್ಧಿ ಪಡಿಸುತ್ತಾ ಬಂದಿದ್ದಾರೆ.
ಹೀಗೆ ಕಾಲದಿಂದ ಕಾಲಕ್ಕೆ ಅನೇಕ ರೂಪಾಂತರದೊಂದಿಗೆ ಬೆಂಗಳೂರು ತನ್ನ ವಿಶಿಷ್ಠತೆಯಿಂದ ಮೆರೆಯುತ್ತಾ ಬಂದಿದೆ. ಈಗ ಬೆಂಗಳೂರು ಬರೀ ಐವತ್ತು ವರ್ಷಗಳಲ್ಲಿ ಆಧುನಿಕತೆಯನ್ನು ಮೈಗೂಡಿಸಿಕೊಂಡು ಇಡೀ ವಿಶ್ವವೇ ಬೆರಗಿನಿಂದ ನೋಡುವಂತೆಬೆಳೆದಿದೆ. ಜೀವನ ಶೈಲಿ, ವಿದ್ಯಾಭ್ಯಾಸ, ಉದ್ಯಮ, ಕಟ್ಟಡ ವಿನ್ಯಾಸ, ರಸ್ತೆಗಳು, ಫ್ಯಾಷನ್, ತಂತ್ರಜ್ಞಾನ ಎಲ್ಲವೂ ಸಮಕಾಲೀನ ಪ್ರಪಂಚದೊಂದಿಗೆ ದಾಪು ಹೆಜ್ಜೆ ಹಾಕುತ್ತ ಸಾಗಿದೆ. ಅಲ್ಲದೆ ಮೂಲಭೂತ ಸೌಕರ್ಯಗಳಾದ ಬಸ್‌ಸ್ಟ್ಯಾಂಡ್, ಪುಟ್‌ಪಾತ್‌ಗಳು, ಸಾರಿಗೆ ವ್ಯವಸ್ಥೆ, ವಾಹನ ನಿಲುಗಡೆ, ಕುಡಿಯುವ ನೀರು ಸರಬರಾಜು, ವಿದ್ಯುತ್ ಪೂರೈಕೆ, ಪರಿಸರ ಈ ಎಲ್ಲವೂ ಈಚಿನ ದಶಕಗಳ ಸಾಧನೆ.
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೨೦ ಕಿ.ಮೀ

ಬೆಂಗಳೂರಿನಲ್ಲಿ ಇತ್ತೀಚಿನ ದಶಕಗಳಲ್ಲಿ ಕಂಪ್ಯೂಟರ್ ತಂತ್ರಜ್ಞಾನ ಅದ್ಭುತವಾಗಿ ಬೆಳದಿದೆ. ದೇಶ ವಿದೇಶಗಳಿಂದ ಬರುವ ಗಣ್ಯರು ಇಲ್ಲಿಯ ಅನುಕೂಲಗಳನ್ನು ಮೆಚ್ಚಿ ಮಾತನಾಡಿದ್ದಾರೆ, ಮಾತ್ರವಲ್ಲ ಪ್ರಪಂಚದ ಅತೀ ಶ್ರೀಮಂತ ಸಂಸ್ಥೆಗಳು ಇಲ್ಲಿ ವ್ಯಾಪಾರ ವಹಿವಾಟು ನಡೆಸುತ್ತಿದ್ದಾರೆ, ವಿಪ್ರೋ, ಇನ್‌ಫೋಸಿಸ್ ಇತ್ಯಾದಿ ಕಂಪನಿಗಳು ಬೆಂಗಳೂರಿನಲ್ಲಿ ಯಶಕಂಡು ಜಗತ್ತಿನ ಮಾಹಿತಿ ತಂತ್ರಜ್ಞಾನಕ್ಕೆ ಕಾಣಿಕೆ ನೀಡುತ್ತಾ ಸ್ಥಳೀಯ ಬೆಂಗಳೂರಿಗೆ ಉದ್ಯೋಗಾವಕಾಶವನ್ನು ಕಲ್ಪಿಸಿವೆ. ಈ ಕಾರಣಗಳಿಂದ ಬೆಂಗಳೂರು “ಸಿಲಿಕಾನ್ ವ್ಯಾಲಿ” ಎಂದು ಪ್ರಸಿದ್ಧಿ ಪಡೆದಿದೆ. ‘ನಿರ್ಮಲ ಬೆಂಗಳೂರು’, ‘ಕೆರೆ ಉಳಿಸಿ’ ಯೋಜನೆ ಬೆಂಗಳೂರಿಗೆ ಆತ್ಮವಿಶ್ವಾಸವನ್ನು ತುಂಬಿದೆ. ಬೆಂಗಳೂರಿನ ಡಾಕ್ಟರುಗಳು, ಇಂಜಿನಿಯರುಗಳು ವಿಶ್ವ ಮಾನ್ಯರಾಗುತ್ತಿದ್ದಾರೆ.
ಬೆಂಗಳೂರಿನ ಕಂಟೋನ್ಮೆಂಟ್, ಟಿಪ್ಪು ಅರಮನೆ, ಕಬ್ಬನ್‌ಪಾರ್ಕ್, ಹೈಕೋರ್ಟ್ ಲಾಲ್‌ಬಾಗ್, ಬೆಂಗಳೂರಿನ ಅಂತರ್‌ರಾಷ್ಟ್ರೀಯ ವಿಮಾನ ನಿಲ್ದಾಣ, ಬನ್ನೇರುಘಟ್ಟದ ರಾಷ್ಟ್ರೀಯ ಪ್ರಾಣಿ ಉದ್ಯಾನವನ, ವಿಶ್ವೇಶ್ವರಯ್ಯ ಮ್ಯೂಸಿಯಂ, ಜವಾಹರಲಾಲ್ ನೆಹರು ಪ್ಲಾನೆಟೋರಿಯಂ, ಬೆಂಗಳೂರು ಅರಮನೆ ಕಲೆಯ ವೆಂಕಟಪ್ಪ ಗ್ಯಾಲರಿ, ಸಂಗೀತದ ಚೌಡಯ್ಯ ಮೆಮೋರಿಯಲ್ ಹಾಲ್, ಕನ್ನಡ ಸಾಹಿತ್ಯ ಪರಿಷತ್ತು ಧಾರ್ಮಿಕ ಇಸ್ಕಾನ್ ಮಂದಿರ ಹಾಗೂ ಆಡಳಿತ ಕೇಂದ್ರ ವಿಧಾನಸೌಧ ಮೊದಲಾದ ಐತಿಹಾಸಿಕ ಸ್ಥಳಗಳು ಬೆಂಗಳೂರಿನ ಹಿರಿಮೆಯನ್ನು ಸಾರಿ ಸಾರಿ ಹೇಳುತ್ತವೆ.
ದೇಶ ವಿದೇಶಗಳ ಎಲ್ಲಾ ಜಾತಿ, ಮತ, ಧರ್ಮ ಮತ್ತು ಭಾಷೆ ಹಾಗೂ ವಿವಿಧ ಸಂಸ್ಕೃತಿ –ಸಂಪ್ರದಾಯದ ಜನ ಇಲ್ಲಿದ್ದಾರೆ. ರಾಷ್ಟ್ರಕವಿ ಕುವೆಂಪು ರವರು ಈ ದೇಶವನ್ನು “ಸರ್ವಜನಾಂಗದ ಶಾಂತಿಯ ತೋಟ” ಎಂದು ಕರೆದಿದ್ದಾರೆ.
ವ್ಯಕ್ತಿತ್ವ ಬೆಳವಣಿಗೆ, ಮಾನಸಿಕ ಸ್ಥಿಮಿತತೆ, ದೇಶಾಭಿಮಾನ, ಸ್ವಾಭಿಮಾನ, ಯೋಗ, ತತ್ವ, ಔಷಧ ಮೊದಲಾದವುಗಳಲ್ಲಿ ಯುವ ಜನತೆ– ಆಸಕ್ತಿ ತೋರಿಸುತ್ತಿದ್ದಾರೆ. ಸಾಮಾಜಿಕವಾಗಿ, ರಾಜಕೀಯವಾಗಿ, ನೈತಿಕವಾಗಿ, ಸಾಂಸ್ಕೃತಿಕವಾಗಿ, ಧಾರ್ಮಿಕವಾಗಿ ಶಿಸ್ತಿನ ತಳಹದಿಯ ಮೇಲೆ ಭದ್ರ ನೆಲೆ ಕಟ್ಟುತ್ತಿದ್ದಾರೆ. ಸಿನಿಮಾ, ನಾಟಕ, ನೃತ್ಯ ಪ್ರದರ್ಶಿಸುವ ತಾಣಗಳು ನಿಜವಾದ ಮನರಂಜನೆ ನೀಡುತ್ತ ಬಂದಿವೆ. ಕನ್ನಡ ಪ್ರಭ, ಪ್ರಜಾವಾಣಿಯಂತಹ ಪತ್ರಿಕೆಗಳು ತಾಜಾ ತಾಜಾ ಮಾಹಿತಿ ನೀಡುತ್ತ ಜ್ಞಾನವಾಣಿಗಳಾಗಿವೆ. ಸಿದ್ಧ ಉಡುಪುಗಳಿಗೆ, ಬೇಕುಬೇಕಾದ ತಿಂಡಿ ತಿನಿಸುಗಳಿಗೆ ಬೆಂಗಳೂರು ತನ್ನದೇ ಆದ ಸಾರದೊಂದಿಗೆ ಪ್ರವಾಸಿಗರನ್ನು ಕೈ ಬೀಸಿ ಕರೆದು ಅತಿಥಿಗಳ ಉಪಚಾರದೊಂದಿಗೆ “ಅತಿಥಿ ದೇವೋಭವ” ಎಂಬ ಮಾತಿಗೆ ಉದಾಹರಣೆಯಾಗಿದೆ.
ಉತ್ತಮ ಹವೆ ಹೊಂದಿರುವುದರಿಂದ ಬೆಂಗಳೂರು ಒಂದು ಆಕರ್ಷಕ ಪ್ರವಾಸಿ ತಾಣ. ಇದು ಪ್ರತಿಯೊಬ್ಬರಿಗೂ ತನ್ನದೇ ನಗರವೆಂಬಂತೆ ಅನುಭವ ನೀಡುವ ಸ್ಥಳ.

 ವಿಧಾನಸೌಧ :

ಕರ್ನಾಟಕ ಸರ್ಕಾರದ ಹೆಮ್ಮೆಯ ವಾಸ್ತುಶಿಲ್ಪ ವಿಧಾನಸೌಧ. ನಗರದ ರೈಲ್ವೆ ನಿಲ್ದಾಣದಿಂದ ಮೂರು ಕಿ.ಮೀ ಅಂತರದಲ್ಲಿದೆ. ಆಗಿನ ಮುಖ್ಯಮಂತ್ರಿಯಾಗಿದ್ದ ಕೆಂಗಲ್ ಹನುಮಂತರಾಯರ ಮುಂದಾಲೋಚನೆಯಿಂದ ಸರ್ಕಾರದ ಆಡಳಿತಗಳೆಲ್ಲ ಒಂದೇ ಕಟ್ಟಡದಲ್ಲಿ ನಡೆಯಬೇಕೆಂಬ ಆಶಯದೊಂದಿಗೆ ಈ ಕಟ್ಟಡ ನಿರ್ಮಾಣಕ್ಕೆ ಮುಂದಾದರು. ಸುಮಾರು ೧.೭೫ ಕೋಟಿ ಅಂದಾಜು ವೆಚ್ಚದಲ್ಲಿ ಮುಖ್ಯ ಎಂಜಿನಿಯರ್ ಮುನಿಸ್ವಾಮಪ್ಪನವರ ನೇತೃತ್ವದಲ್ಲಿ ಮಾಣಿಕ್ಯ ವಾಸ್ತು ಶಿಲ್ಪಿಗಳ ವಾಸ್ತು ಶಿಲ್ಪದಲ್ಲಿ ನಿರ್ಮಿಸಿದರು. ಶ್ರೀ ಹನುಮಂತಯ್ಯನವರಿಗೆ ೧೯೫೬ ರಲ್ಲಿ ನಿರ್ಮಿಸಿದ ದೆಹಲಿ ರಾಷ್ಟ್ರಪತಿ ಭವನವು ಸ್ಫೂರ್ತಿದಾಯಕವಾಗಿದೆ. ಇತ್ತೀಚೆಗೆ ಇದರ ಪಕ್ಕದಲ್ಲೊಂದು ತದ್ರೂಪಿ ವಿಕಾಸಸೌಧ ನಿರ್ಮಿಸಲಾಗಿದೆ. ವಿಜಯ ದಶಮಿಯಂದು ಉದ್ಘಾಟನೆಯಾಯಿತು.
ಈ ಕಟ್ಟಡವು ದ್ರಾವಿಡ ಶೈಲಿಯಲ್ಲಿದ್ದು, ಪ್ರಮುಖ ನಾಲ್ಕು ಮುಖ್ಯದ್ವಾರಗಳಿವೆ. ನೆತ್ತಿಯಲ್ಲಿ ಕಿರೀಟದಂತೆ ಗುಮ್ಮಟವಿದೆ. ನಾಲ್ಕು ತಲೆಗಳ ಸಿಂಹಲಾಂಛನವಿದೆ. ಮೂರು ಅಂತಸ್ತಿನ ಗ್ರಾನೈಟ್ ಕೆತ್ತನೆ ಕಲ್ಲುಗಳಿಂದ ನಿರ್ಮಿಸಲಾಗಿದೆ. ಮಹಡಿಗೊಂದರಂತೆ ವಿಶಾಲ ಸಭಾಂಗಣವಿದೆ. ವಿಧಾನಸಭೆ ಹಾಗೂ ವಿಧಾನ ಪರಿಷತ್ ಅಧಿವೇಶನ ನಡೆಸಲು ಸಭಾಂಗಣಗಳಿವೆ. ವಿಧಾನಸಭೆ ಮತ್ತು ವಿಧಾನ ಪರಿಷತ್ ಹಾಗೂ ಸಚಿವಾಲಯಗಳು, ಸರ್ಕಾರದ ಆಡಳಿತ ನಡೆಯುತ್ತಿದೆ. ಬೆಂಗಳೂರಿಗೆ ಬಂದ ಪ್ರತಿಯೊಬ್ಬ ಪ್ರವಾಸಿಗನೂ ಇದರ ಸೌಂದರ್ಯವನ್ನು ನೋಡಲೇಬೇಕು.
 
ಬೆಂಗಳೂರು ಅರಮನೆ :
ದೂರ ಎಷ್ಟು?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೪ ಕಿ.ಮೀ

ಬೆಂಗಳೂರು ಅರಮನೆಯು ಭಾರತದಲ್ಲಿನ ಅರಮನೆಯಲ್ಲಿ ಒಂದು. ಬೆಂಗಳೂರು ನಗರದ ಹೃದಯ ಭಾಗದಲ್ಲಿರುವ ಈ ಅರಮನೆಯು ಉದ್ಯಾನವನಗಳಲ್ಲಿದೆ. ೧೮೮೭ ರಲ್ಲಿ ಒಡೆಯರ್ ಮನೆತನವು ಭವ್ಯವಾದ ಮರದ ಕೆತ್ತನೆ ಹಾಗೂ ಟ್ಯೂಡರ್–ವಾಸ್ತುಶಿಲ್ಪದ ಶೈಲಿಯಲ್ಲಿ ಅರಮನೆಯ ಒಳಭಾಗವನ್ನು ವಿನ್ಯಾಸಗೊಳಿಸಿ ನಿರ್ಮಿಸಿರುತ್ತಾರೆ. ವಾಸ್ತವವಾಗಿ ಈ ಅರಮನೆಯು ನಾರ್ಮಂಡಿ ಮತ್ತು ಇಂಗ್ಲೆಂಡಿನಲ್ಲಿ ನಿರ್ಮಿಸಿರುವಂತ ಮಧ್ಯಕಾಲೀನ ಕೋಟೆಗಳನ್ನು ಹೋಲುತ್ತದೆ. ಒಡೆಯರ್ ಸಾಮ್ರಾಜ್ಯದ ರಾಜ ಚಾಮರಾಜ ಒಡೆಯರ‍್ರವರು, ಇಂಗ್ಲೆಂಡ್ ಪ್ರವಾಸವನ್ನು ಕೈಗೊಂಡಿದ್ದಾಗ ಲಂಡನ್ನಿನ ವಿಂಡ್ಸರ್ ಕಾಸ್ಟಲ್/ಕೋಟೆ ಮನೆಯು ಇವರನ್ನು ಹೆಚ್ಚು ಪ್ರಭಾವಿಸಿತ್ತು. ಟ್ಯೂಡರ್ ಶೈಲಿಯ ವಾಸ್ತುಶಿಲ್ಪಕ್ಕೆ ಮಾರುಹೋದ ಇವರು ನಗರದಲ್ಲಿ ಬೆಂಗಳೂರು ಅರಮನೆಯನ್ನು ನಿರ್ಮಿಸಿದರು.
 
ಕಬ್ಬನ್‌ಪಾರ್ಕ್ :
ದೂರ ಎಷ್ಟು?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೧ ಕಿ.ಮೀ
[image: https://kanaja.karnataka.gov.in/wp-content/uploads/2011/11/6-300x225.jpg]
ಕಬ್ಬನ್‌ಪಾರ್ಕ್ ವಿಧಾನಸೌಧದ ಎದುರುಗಿರುವ ಹೈಕೋರ್ಟ್ ಕಟ್ಟಡದ ಹಿಂದಿರುವ ಉದ್ಯಾನ ಪ್ರದೇಶ. ವಿಶಾಲವಾಗಿದ್ದು, ನಾನಾರೀತಿಯ ಮರ ಗಿಡಗಳಿಂದ ಕೂಡಿದೆ. ಇದರ ಮೊದಲ ಹೆಸರು ‘ಶ್ರೀ ಚಾಮರಾಜೇಂದ್ರ ತೋಟ’. ಆಗಿನ ಕಮೀಷನರ್ ಆಗಿದ್ದ ಮಾರ್ಕ್ ಕಬ್ಬನ್ ಮೊದಲು ಸ್ಥಾಪಿಸಿದ್ದರಿಂದ ಅವರ ನೆನಪಿಗಾಗಿ ಇದನ್ನು ‘ಕಬ್ಬನ್‌ಪಾರ್ಕ್’ ಎಂದು ಕರೆಯಲಾಗಿದೆ. ಇದು ವಿಧಾನಸೌಧ ವೀದಿಯಿಂದ ಹಿಡಿದು, ಮ್ಯೂಸಿಯಂ ರಸ್ತೆಯವರೆವಿಗೂ, ಒಂದು ಕಡೆ ಕ್ರಿಕೆಟ್ ಸ್ಟೇಡಿಯಂವರೆಗೂ, ಇನ್ನೊಂದು ಕಡೆ ಕಾರ್ಪೊರೇಷನ್ ಆಫೀಸ್‌ವರೆಗೂ ಹರಡಿಕೊಂಡಿದೆ. ಒಂದಾನೊಂದು ಕಾಲದಲ್ಲಿ ಈ ತಾಣ ಪೂರ್ತಿ ಬರೀ ಮಹಾವೃಕ್ಷಗಳ ಪ್ರದೇಶವೇ ಆಗಿದ್ದಿರಬೇಕು. ಮುಂದಿನ ವರ್ಷಗಳಲ್ಲಿ ಅಠಾರಾ ಕಛೇರಿ (ಹೈಕೋರ್ಟ್), ಕರ್ನಾಟಕ ಸರ್ಕಾರದ ವಿಮಾ ಇಲಾಖೆ ಕಟ್ಟಡ, ಪಬ್ಲಿಕ್ ಲೈಬ್ರರಿ, ಸೆಕ್ರೆಟೆರಿಯಟ್ ಕ್ಲಬ್, ಕಬ್ಬನ್‌ಪಾರ್ಕ್ ರೆಸ್ಟೋರೆಂಟ್ ಎಂದು ಕರೆಸಿಕೊಳ್ಳುತ್ತಿದ್ದ ಈಗಿನ ಮಕ್ಕಳ ಪುಸ್ತಕ ಭಂಡಾರ, ಅದರ ಮುಂದೆ ಎಲೆಕ್ಟ್ರಿಕ್ ಆಫೀಸ್ ಪಕ್ಕದಲ್ಲಿಯೇ ಸೆಂಚುರಿ ಕ್ಲಬ್, ನ್ಯೂ ಪಬ್ಲಿಕ್ ಆಫೀಸ್ ಸಾಲಿನ ಕಟ್ಟಡಗಳು, ಪೋಲೀಸ್ ಮಹಾನಿರ್ದೇಶಕ ಕಛೇರಿ, ಆ ಕಡೆ ಮ್ಯೂಜಿಯಂ ಕಟ್ಟಡಗಳು, ಬಾಲಭವನ, ಪುಟಾಣಿ ರೈಲು, ಪೋಲೀಸ್ ಸ್ಟೇಷನ್ – ಹೀಗೆ ಅನೇಕ ಕಟ್ಟಡಗಳು ಈ ಮಹಾನ್ ಉದ್ಯಾನದಲ್ಲಿ ನಿರ್ಮಾಣಗೊಂಡಿವೆ. ಹೀಗೆ ತನ್ನ ಕಾಲು ಭಾಗವನ್ನು ಕಳೆದುಕೊಂಡರೂ ವಿಸ್ತಾರವಾಗಿಯೇ ಕಬ್ಬನ್‌ಪಾರ್ಕ್ ಕಾಣುತ್ತದೆ.
 
ಇಸ್ಕಾನ್ ದೇವಾಲಯ :
ದೂರ ಎಷ್ಟು?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೧೦ ಕಿ.ಮೀ

ಬೆಂಗಳೂರಿನ ವಿಧಾನಸೌಧ ದಿಂದ ೧೦ ಕಿ.ಮೀ ದೂರವಿದೆ. ಈ ದೇವಾಲಯವು ಏಳು ಎಕರೆ ವಿಶಾಲ ಪ್ರದೇಶದಲ್ಲಿ ‘ಹರೆ ಕೃಷ್ಣ’ ಗುಡ್ಡದ ಮೇಲೆ ನಿರ್ಮಾಣವಾಗಿದೆ. ಆಧುನಿಕ ತಂತ್ರಜ್ಞಾನ, ತಾತ್ವಿಕ ಸಮಷ್ಠಿಗಳ ಅತ್ಯುತ್ತಮ ಪವಿತ್ರ ಮಿಶ್ರಣವಾಗಿದೆ. ರಾಧಾ–ಕೃಷ್ಣ, ಶ್ರೀ ಕೃಷ್ಣ–ಬಲರಾಮ ಮತ್ತು ನಿಟಾಯಿ ಗೌರಾಂಗ ಇವುಗಳ ಮೂರು ಗರ್ಭಗುಡಿ ಒಳಗೊಂಡ ಮುಖ್ಯ ಪ್ರಾಂಗಣವಿದೆ. ಇದೊಂದು ಸಾಂಸ್ಕೃತಿಕ ಸಂಕೀರ್ಣ. ಇಲ್ಲಿ ವರ್ಷಕ್ಕೊಮ್ಮೆ ಕೃಷ್ಣ ಬಲರಾಮರ ರಥಯಾತ್ರೆ ಜನಪ್ರಿಯ.
 
ವಿಶ್ವೇಶ್ವರಯ್ಯ ಕೈಗಾರಿಕಾ ಮತ್ತು ತಾಂತ್ರಿಕ ವಸ್ತು ಸಂಗ್ರಹಾಲಯ :
ದೂರ ಎಷ್ಟು?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೧ ಕಿ.ಮೀ

ಈ ಕೈಗಾರಿಕಾ ಮತ್ತು ತಾಂತ್ರಿಕ ವಸ್ತು ಸಂಗ್ರಹಾಲಯವನ್ನು ಭಾರತರತ್ನ ಸರ್.ಎಂ. ವಿಶ್ವೇಶ್ವರಯ್ಯನವರ ನೆನಪಿನಲ್ಲಿ ೧೯೬೫ ರಲ್ಲಿ ಸ್ಥಾಪಿಸಲಾಯಿತು. ಮ್ಯೂಸಿಯಂ ಆವರಣದಲ್ಲಿ ರಾಕೆಟ್, ವಿಮಾನ, ರೈಲುಇಂಜಿನ್ ಮೊದಲಾದವುಗಳ ಬೃಹತ್ ಆಕಾರಗಳನ್ನು ನಿರ್ಮಿಸಲಾಗಿದೆ. ಒಳಹೊಕ್ಕಂತೆ–ವಿಜ್ಞಾನದ ವಿವಿಧ ತಾಂತ್ರಿಕ ವಿಭಾಗ, ಮರ ಮತ್ತು ಕಾಗದ, ಜನಪ್ರಿಯ ವಿಜ್ಞಾನ, ದೂರದರ್ಶನ ಮೊದಲಾದ ಹಲವು ವಿಭಾಗಗಳು ವಿವಿಧ ಮಹಡಿಗಳಲ್ಲಿ ಪ್ರದರ್ಶಿಸಲಾಗಿದೆ. ಇಲ್ಲಿ ಸಂಗ್ರಹಿಸಿರುವ ಗಡಿಯಾರಗಳು– ಅವು ಬೆಳೆದು ಬಂದ ಬಗೆಯನ್ನು ಹೇಳುತ್ತವೆ. ಹೆಚ್ಚಾಗಿ ಕಿರಿಯರನ್ನು ಆಕರ್ಷಿಸುವ ಈ ಸಂಸ್ಥೆಯು ನವದೆಹಲಿಯ ಕೌನ್ಸಿಲ್ ಆಫ್ ಸೈಂಟಿಫಿಕ್ ಅಂಡ್ ಇಂಡಸ್ಟ್ರಿಯಲ್ ರೀಸರ್ಚ್ ಸಂಸ್ಥೆಯಿಂದ ನಿರ್ವಹಿಸಲ್ಪಡುತ್ತದೆ. ಇದರ ಉದ್ದೇಶ ಎಲ್ಲಾ ವಿಧದ ಪ್ರಯೋಗಗಳ ಮೂಲಕ ವಿಜ್ಞಾನ ತಂತ್ರಜ್ಞಾನಗಳ ಅರಿವು ಜನರಿಗೆ ಮೂಡಿಸುವುದಾಗಿದೆ. ಅಲ್ಲದೆ ಇಲ್ಲಿ ಕೆಲವು ಪುರಾತನ ವಸ್ತುಗಳು ಮೊದಲಾದ ಹತ್ತು ಹಲವು ವಸ್ತುಗಳನ್ನು ಸಂಗ್ರಹಿಸಿಡಲಾಗಿದೆ. ಮೋಟಿವ್ ಫವರ್, ಎಲೆಕ್ಟ್ರೋಟೆಕ್ನಿಕ್ ಮರ ಮತ್ತು ಲೋಹ, ಜನಪ್ರಿಯ ವಿಜ್ಞಾನ, ಮಕ್ಕಳ ವಿಜ್ಞಾನ ಇವು ಸದ್ಯ ಇರುವ ವಿಭಾಗಗಳು, ಇಲ್ಲಿ ವೈಜ್ಞಾನಿಕ ವಸ್ತುಗಳನ್ನು ಹೇಗೆ ಬಳಸಬೇಕು ಎಂಬುದಕ್ಕೆ ಅಲ್ಲಲ್ಲೆ ಫಲಕಗಳನ್ನು ಬರೆಸಿಡಲಾಗಿದೆ.
 
ಲಾಲ್‌ಬಾಗ್ ಸಸ್ಯತೋಟ :
ದೂರ ಎಷ್ಟು?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೩ ಕಿ.ಮೀ

ಬೆಂಗಳೂರು ನಗರದ ಮಾರುಕಟ್ಟೆಯ ಆಗ್ನೇಯಕ್ಕೆ ೨ ಕಿ.ಮೀ ದೂರದಲ್ಲಿರುವ ಲಾಲ್‌ಬಾಗ್ ಅಂದವಾಗಿ ಯೋಜಿಸಿದ ಈ ಉದ್ಯಾನವನ ಸಸ್ಯಕಾಶಿಯೆಂದೇ ಪ್ರಸಿದ್ಧವಾಗಿದೆ. ೧೬ನೇ ಶತಮಾನದಲ್ಲಿ ಹೈದರಾಲಿಯಿಂದ ನಿರ್ಮಾಣ ಕಾರ್ಯ ಪ್ರಾರಂಭಗೊಂಡು ಆತನ ಮಗ ಟಿಪ್ಪು ಸುಲ್ತಾನ್ ೧೭೬೦ ರಲ್ಲಿ ಪೂರ್ಣಗೊಳಿಸಿದ್ದಾನೆ. ಸುಮಾರು ೨೪೦ ಎಕರೆ ವಿಸ್ತೀರ್ಣವುಳ್ಳ ಈ ಸಸ್ಯತೋಟವು ೧೦೦ ವರ್ಷಗಳಿಗಿಂತಲೂ ಹಳೆಯದಾದ ಮರಗಳು, ಅಪರೂಪದ ಹೂ ಗಿಡಗಳು ಮತ್ತು ಭಿನ್ನಭಿನ್ನ ಸಸ್ಯರಾಶಿಯನ್ನು ಹೊಂದಿದೆ. ಪರ್ಷಿಯ, ಆಫ್‌ಘಾನಿಸ್ತಾನ್ ಮತ್ತು ಫ್ರಾನ್ಸ್ ದೇಶಗಳಿಂದ ಸಸ್ಯಗಳನ್ನು ತರಿಸಿಕೊಂಡು ವಿಶೇಷವಾಗಿ ಇಲ್ಲಿ ಬೆಳೆಸಲಾಗಿದೆ. ಲಾಲ್‌ಬಾಗ್ ಸಸ್ಯಶಾಸ್ತ್ರಜ್ಞರಿಗೆ ಹಾಗೂ ಅಧ್ಯಯನ ಶೀಲರಿಗೆ ಒಂದು ಮಾಹಿತಿಯ ಆಕರ ತಾಣವಾಗಿದೆ. ಲಂಡನ್ನಿನ ಕ್ರಿಸ್ಟಲ್ ಪ್ಯಾಲೇಸ್ ಮಾದರಿಯ ಗಾಜಿನ ಮನೆ, ೭ ಮೀ ವ್ಯಾಸವುಳ್ಳ ಒಂದು ಬೃಹದಾಕಾರ ವಿದ್ಯುನ್ಮಾನ ಪುಷ್ಪಗಡಿಯಾರ, ಸುಮಾರು ಮೂರು ಸಾವಿರದಷ್ಟು ಹಳೆಯದಾದ ಮರದ ಪಳೆಯುಳಿಕೆ ಹಾಗೂ ಇಲ್ಲಿನ ವೃಕ್ಷವರ್ಗಕ್ಕೆ ಜಲಜೀವನಾಧಾರವಾಗಿರುವ ಕೆರೆಯನ್ನು ಒಳಗೊಂಡಿದೆ.ರಾಷ್ಟ್ರೀಯ ಹಬ್ಬಗಳಾದ ಸ್ವಾತಂತ್ರ್ಯ ದಿನಾಚರಣೆ ಹಾಗೂ ಗಣರಾಜ್ಯೋತ್ಸವಗಳ ದಿನಗಳಲ್ಲಿ ಫಲ ಪುಷ್ಪ ಪ್ರದರ್ಶನವನ್ನು ಸಾರ್ವಜನಿಕರಿಗೆ ಏರ್ಪಡಿಸಲಾಗುತ್ತಿದೆ.
 
ಚಿತ್ರಕಲಾ ಪರಿಷತ್ತು:
ದೂರ ಎಷ್ಟು?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೧ ಕಿ.ಮೀ

ಚಿತ್ರಕಲಾ ಪರಿಷತ್ತು ಕರ್ನಾಟಕದ ಹೆಮ್ಮೆಯ ಸಾಂಸ್ಕೃತಿಕ ಕೇಂದ್ರವಾಗಿದೆ. ಬೆಂಗಳೂರಿನ ಹೃದಯ ಭಾಗದಲ್ಲಿರುವ ಕುಮಾರಕೃಪ ರಸ್ತೆಯಲ್ಲಿರುವ ಈ ಸಂಸ್ಥೆಯು ೧೯೬೦ ರಲ್ಲಿ ಸ್ಥಾಪನೆಯಾಯಿತು. ಇದರ ಸಂಸ್ಥಾಪಕರು ಹೆಸರಾಂತ ಕಲಾವಿದರು, ಕಲಾ ಸಂಘಟಕರುಆದ ದಿ|| ಎಂ.ಎಸ್.ನಂಜುಂಡರಾವ್ ಅವರು. ಕರ್ನಾಟಕದ ಚಿತ್ರಕಲಾ ಕ್ಷೇತ್ರದಲ್ಲಿ ಬಹುದೊಡ್ಡ ಹೆಸರು.
ಈ ಸಂಸ್ಥೆ ಚಿತ್ರಕಲೆ, ಶಿಲ್ಪಕಲೆ, ಮುದ್ರಣ ಕಲೆ, ಅನ್ವಯಿಕ ಕಲೆಗಳಲ್ಲಿ ಪದವಿಯನ್ನು ನೀಡುತ್ತಾ ಬಂದು ಸಾವಿರಾರು ಕಲಾವಿದರನ್ನು ನಾಡಿಗೆ ನೀಡುತ್ತಾ ಬಂದಿದೆ. ಬೆಂಗಳೂರು ವಿಶ್ವವಿದ್ಯಾಲಯಕ್ಕೆ ಸಂಯೋಜನೆಗೊಂಡು ದೃಶ್ಯ ಕಲಾ ಪದವಿಗಳನ್ನು ನೀಡುತ್ತಿತ್ತು. ಇತ್ತೀಚೆಗೆ ಈ ಸಂಸ್ಥೆ ಡೀಮ್ಡ್ ಯೂನಿವರ್ಸಿಟಿಯಾಗಿ ಸ್ವಾಯತ್ತತೆ ಪಡೆದು ಚಿತ್ರಕಲಾ ಪದವಿ ಶಿಕ್ಷಣವನ್ನು ಮುಂದುವರಿಸುತ್ತಾ ಭಾರತದ ಪ್ರತಿಷ್ಠಿತ ಕಲಾ ಸಂಸ್ಥೆಯಾಗಿದೆ.
ಅದಲ್ಲದೇ ಕೇಜ್ರಿವಾಲ್ ಕಲಾ ಸಂಗ್ರಹಾಲಯವನ್ನು ಹೊಂದಿದೆ. ಇಲ್ಲಿ ಭಾರತದ ಹೆಸರಾಂತ ಹಿರಿಯ ಕಲಾವಿದರ ಅಪೂರ್ವವರ್ಣ ಚಿತ್ರಗಳು ಪ್ರದರ್ಶನಗೊಂಡಿವೆ.

ರಷ್ಯಾದ ಪ್ರಸಿದ್ಧ ಕಲಾವಿದ ದಿ|| ಸ್ಲೆತೋಸ್ಲಾವ್ ರೋರಿಚ್‌ರವರ ವರ್ಣಚಿತ್ರಗಳ ಸಂಗ್ರಹದ ಗ್ಯಾಲರಿಯನ್ನು ಹೊಂದಿದೆ. ಕರ್ನಾಟಕದ ಸಾಂಪ್ರದಾಯಿಕ ವರ್ಣಚಿತ್ರಗಳ ಅಪರೂಪವಾದ ಸಂಗ್ರಹ, ಪುರಾತನ ಕಾಲದ ತೊಗಲು ಬೊಂಬೆಗಳ ಕಲಾಸಂಗ್ರಹ ಇವೆಲ್ಲವೂ ಚಿತ್ರಕಲಾ ಪರಿಷತ್ತು ಕಲಶಪ್ರಾಯವಾಗಿದೆ. ರಾಷ್ಟ್ರೀಯ, ಅಂತರಾಷ್ಟ್ರೀಯ ಮಟ್ಟದಲ್ಲಿ ಖ್ಯಾತಿಯನ್ನು ಪಡೆದಿದೆ. ಚಿತ್ರಕಲೆ, ಶಿಲ್ಪಕಲಾ ಪ್ರದರ್ಶನದಕ್ಕೆ ಸುಸಜ್ಜಿತವಾದ ನಾಲ್ಕು ಗ್ಯಾಲರಿಗಳು ಇವೆ. ಇಲ್ಲಿ ದೇಶ ವಿದೇಶದ ಕಲಾವಿದರು ತಮ್ಮ ಕಲೆಯನ್ನು ಪ್ರದರ್ಶಿಸುತ್ತಾರೆ. ಪ್ರಕೃತಿಯ ಸೊಬಗನ್ನು ಹೊಂದಿರುವ ಚಿತ್ರಕಲಾ ಪರಿಷತ್ತು ಆವರಣದಲ್ಲಿ ವಿಶಾಲವಾದ ಬಯಲು ರಂಗಮಂದಿರವಿದೆ.
ಒಟ್ಟಾರೆಯಾಗಿ ಕರ್ನಾಟಕದ ಈ ಕಲಾಸಂಸ್ಥೆ ರಾಷ್ಟ್ರೀಯ ಅಂತರಾಷ್ಟ್ರೀಯ ಮಟ್ಟದಲ್ಲಿ ತನ್ನದೇ ಆದ ವಿಶಿಷ್ಠ ಛಾಪನ್ನು ಮೂಡಿಸಿದೆ.
 
ಜವಾಹರಲಾಲ್ ನೆಹರು ತಾರಾಲಯ :
ದೂರ ಎಷ್ಟು?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೧ ಕಿ.ಮೀ[image: https://kanaja.karnataka.gov.in/wp-content/uploads/2011/11/12-300x225.jpg]
ಬೆಂಗಳೂರಿನಲ್ಲಿ ಪ್ರವಾಸಿಗರನ್ನು ಆಕರ್ಷಿಸುವ ಸ್ಥಳಗಳಲ್ಲಿ ಜವಹರಲಾಲ್ ನೆಹರು ತಾರಾಲಯವೂ ಒಂದು. ನೀವು ಒಂದು ವೇಳೆ ಬ್ರಹ್ಮಾಂಡದ ವಿಸ್ಮಯಗಳನ್ನು ಕಂಡುಆನಂದಿಸಬಯಸಿದರೆ ಈ ತಾರಾಲಯಕ್ಕೆ ಭೇಟಿ ನೀಡಲೇಬೇಕು. ನಗರದ ಯಾವುದೇ ಮೂಲೆಯಿಂದಲೂ ಇಲ್ಲಿಗೆ ಸುಲಭವಾಗಿ ತಲುಪಬಹುದಾಗಿದ್ದು, ರಾಜಭವನದ ಪಕ್ಕದಲ್ಲಿದೆ. ತಾರಾಲಯವು ಖಗೋಳಶಾಸ್ತ್ರ ಕುರಿತಾದ ಪ್ರದರ್ಶನಗಳನ್ನು ನೀಡುತ್ತದೆ. ಇದನ್ನು ೧೯೮೯ ರಲ್ಲಿ ನಿರ್ಮಿಸಲಾಯಿತು.
೨೨೫ ಆಸನಗಳ ಸಾಮರ್ಥ್ಯವನ್ನು ಹೊಂದಿರುವ ಇದು, ವೃತ್ತಾಕಾರದಲ್ಲಿ ೧೫ ಮೀ ಗಳ ವೃತ್ತಾಕಾರದ ಗುಮ್ಮಟದ ಸ್ಕೈಥಿಯೇಟರ್‌ಆಗಿದೆ. ವಿದ್ಯಾರ್ಥಿಗಳಿಗಲ್ಲದೆ ಜನಸಾಮಾನ್ಯರಿಗೂ ಖಗಳಶಾಸ್ತ್ರದ ಬಗ್ಗೆ ಜಾಗೃತಿಯನ್ನು ಮೂಡಿಸುವುದು. ಇದರ ಉದ್ದೇಶವಾಗಿದೆ. ಇಲ್ಲಿಗೆ ಭೇಟಿ ನೀಡುವುದು ಮರೆಯಲಾಗದ ಅನುಭವವಾಗಿರುತ್ತದೆ. ಒಮ್ಮೆ ಈ ಪ್ರದರ್ಶನಗಳ ಮೂಲಕ ಖಗೋಳಶಾಸ್ತ್ರದ ಪ್ರಪಂಚಕ್ಕೆ ತೆರೆದುಕೊಂಡರೆ ಸಾಕು, ವಿಶ್ವದ ಬಗ್ಗೆ ಹೆಚ್ಚಿನ ಮಾಹಿತಿ ಸಂಗ್ರಹಿಸಲು ವಿಚಾರ ಮಾಡಲು, ಶೋಧಿಸಲು ನೀವು ಸಹ ಪ್ರಭಾವಿತರಾಗುತ್ತೀರಿ.
ಈ ತಾರಾಲಯದಲ್ಲಿ, ಗ್ರಹಣಗಳು, ಕ್ಷಿಪ್ರಚಲನೆ, ನಕ್ಷತ್ರಗಳು, ಸೌರವ್ಯೂಹ, ಉಲ್ಕೆ ಮುಂತಾದವುಗಳಂತಹ ವಿಶೇಷ ಖಗೋಳ ಸಂಗತಿಗಳನ್ನು ಪ್ರದರ್ಶಿಸಲಾಗುವುದು. ಹೆಚ್ಚಿನ ವಿಷಯಗಳನ್ನು ತಿಳಿದುಕೊಳ್ಳಲು ಬಯಸುವವರಿಗಾಗಿ ಉನ್ನತ ಶಿಕ್ಷಣಮೌಲ್ಯವನ್ನು ಹೊಂದಿರುವ ಉನ್ನತಭವನವಿದೆ. ಇಲ್ಲಿ ಖಗೋಳಶಾಸ್ತ್ರದ ಚಿತ್ರಗಳು, ಕಾರ್ಟೂನ್‌ಗಳ ಪೈಂಟಿಂಗ್‌ಗಳನ್ನು ಹಾಗೂ ಕೊಟೇಷನ್‌ಗಳನ್ನು ಪ್ರದರ್ಶಿಸಲಾಗಿದೆ.
ಬೆಂಗಳೂರು ಜಿಲ್ಲೆಯ ಪ್ರವಾಸಿ ತಾಣಗಳು
ಇಂದಿರಾ ಗಾಂಧಿ ನೃತ್ಯ ಕಾರಂಜಿ
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೧ ಕಿ.ಮೀ

ಬೆಂಗಳೂರಿನ ಪ್ಲಾನೆಟೋರಿಯಂನ ಎದುರಿನ ವಿಶಾಲ ಉದ್ಯಾನವನದಲ್ಲಿ ಈ ಸಂಗೀತ ನೃತ್ಯ ಕಾರಂಜಿ ಇದೆ. ಸಮಯ ಸಂಜೆ ೭.೦೦ ರಿಂದ ೭.೩೦ರ ವರೆಗೆ ಮತ್ತು ೮.೦೦ ರಿಂದ ೮.೩೦ರ ವರಗೆ ಇಲ್ಲೂ ಪ್ರವೇಶ ದರ ಇದೆ. ಸೋಮವಾರ ಮತ್ತು ಎರಡನೆಯ ಮಂಗಳವಾರ ರಜಾ ದಿನ. ಇದೊಂದು ಪ್ರವಾಸಿಗರಿಗೆ ಅತ್ಯಂತ ಸುಂದರ ಅನುಭವದ ತಾಣ. ಮೈಸೂರಿನ ಬೃಂದಾವನ ನೀಡುವ ಸಂತಸವನ್ನು ಇದು ನೀಡುತ್ತದೆ.
 
ಸ್ವಾತಂತ್ರ್ಯ ಉದ್ಯಾನವನ:
ದೂರ ಎಷ್ಟು?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೧ ಕಿ.ಮೀ
[image: https://kanaja.karnataka.gov.in/wp-content/uploads/2011/11/15-300x172.jpg]
ಬೆಂಗಳೂರಿನ ಹೃದಯ ಭಾಗದಲ್ಲಿರುವ ಈ ಉದ್ಯಾನವನವು ಹಳೆಯ ಸೆಂಟ್ರಲ್ ಜೈಲ್ ಇದ್ದ ಜಾಗದಲ್ಲಿ ನಿರ್ಮಿಸಲಾಗಿದೆ. ಕರ್ನಾಟಕ ರಾಜ್ಯ ಸರ್ಕಾರವು ಕೇಂದ್ರ ಕಾರಾಗೃಹವನ್ನು ಸ್ವಾತಂತ್ರ್ಯ ಉದ್ಯಾನವನವನ್ನಾಗಿ ಪರಿವರ್ತಿಸಿದೆ. ಕಾರಾಗೃಹದ ಕಲ್ಪನೆಯನ್ನು ಕನಸಿನಲ್ಲೂ ಎಣಿಸದಿರುವಂತ ಜನಸಾಮಾನ್ಯರಿಗೆ ಕಾರಾಗೃಹದ ರೂಪುರೇಷೆಯ ಕಲ್ಪನೆ ಮೂಡಿಸುವುದು ಹಾಗೂ ಸ್ವಾತಂತ್ರ್ಯ ಹೋರಾಟಗಾರರ-ಹೋರಾಟ ಬಲಿದಾನ ಮತ್ತು ಪ್ರಕೃತಿ ಸೌಂದರ್ಯ ಒದಗಿಸುವ ಹಿನ್ನೆಲೆಯಲ್ಲಿ ನಿರ್ಮಿಸಲಾಗಿದೆ. ೨೨ ಎಕರೆ ಪ್ರದೇಶದಲ್ಲಿ ನಿರ್ಮಿಸಲಾಗಿರುವ ಈ ಉದ್ಯಾನವನದಲ್ಲಿ ಬಂದಿಗಳ ಆರು ಸಾಲು ಮನೆಗಳನ್ನು ಮತ್ತು ಎತ್ತರವಾದ ಗೋಡೆಗಳ ವಿನ್ಯಾಸವನ್ನು ಒಳಗೊಂಡಿದೆ ಹಾಗೂ ಸಾರ್ವಜನಿಕರ ವೀಕ್ಷಣೆಗೆ ಮನರಂಜನಾ ಸ್ಥಳವನ್ನಾಗಿ ಮಾರ್ಪಡಿಸಲಾಗಿದೆ. ಹಳೆಯ ಕಟ್ಟಡದಲ್ಲಿ ಹಲವಾರು ಬದಲಾವಣೆ ಮಾಡಿದ್ದಾಗ್ಯೂ, ಕಾವಲುಗೋಪುರ ಮತ್ತು ಮುಖ್ಯ ವಾರ್ಡ್‌ನ್‌ನ ಕಛೇರಿಯನ್ನು ಹಳೆಯ ನೆನಪಿಗಾಗಿ ಹಾಗೆಯೇ ಉಳಿಸಿಕೊಳ್ಳಲಾಗಿದೆ. ಉದ್ಯಾನವನದಲ್ಲಿ ವಸ್ತು ಸಂಗ್ರಹಾಲಯ, ಕೆಫೆ ಪಾಯಿಂಟ್, ವಾಟರ್ ಟವರ್ ಹಾಗೂ ಕಾರಂಜಿ, ಆಧುನಿಕ ನೀರಿನ ಕೊಳ, ಮನರಂಜನಾ ಸ್ಥಳಗಳನ್ನು ನಿರ್ಮಿಸಲಾಗಿದೆ. ಮುಂದಿನ ದಿನಗಳಲ್ಲಿ ಉದ್ಯಾನವನವನ್ನು ಇನ್ನೂ ಅಭಿವೃದ್ಧಿಗೊಳಿಸುವ ಯೋಜನೆಯಿದೆ.
 
ಸೇಂಟ್ ಬೆಸಿಲಿಕಾ ಚರ್ಚ್ :
ದೂರ ಎಷ್ಟು?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೨ ಕಿ.ಮೀ

೧೮೧೬ ರಲ್ಲಿ ಕಲ್ಕತ್ತಾದ ಬಿಷಪ್‌ರವರಿಂದ ಸೇಂಟ್ ಮೇರಿ ಬೆಸಿಲಿಕಾ ಚರ್ಚ್ ಉದ್ಘಾಟನೆಗೊಂಡಿತು. ಈ ಚರ್ಚ್ ಶಿವಾಜಿನಗರದಲ್ಲಿದೆ. ಆದರೆ ಇದನ್ನು ಗಾಥಿಕ್ ಶೈಲಿಯ ಚರ್ಚ್ ಆಗಿ ಮುಂದೆ ಪರಿವರ್ತಿಸಲಾಗಿದೆ. ೧೮೦೦ ಇಸವಿಯಷ್ಟು ಹಿಂದೆಯೇ ಫ್ರಾನ್ಸ್ ನಗರದಿಂದ ಆಮದು ಮಾಡಲ್ಪಟ್ಟ, ಗಾಜಿನ ಹಾಳೆಗಳಿಂದ ಇದರ ವಿಶಾಲಕಿಟಕಿಗಳು ಅಲಂಕೃತವಾಗಿವೆ. ಪೋಪ್‌ಜಾನ್‌ಪಾಲ್-೬ ಇವರಿಂದ ಆದೇಶಿಸಲ್ಪಟ್ಟು ೧೮೭೩ರಲ್ಲಿ ಭಾರತದಲ್ಲಿ ೬ನೆಯದಾಗಿ ಈ ಚರ್ಚ್‌ಗೆ ‘ಬೆಸಿಲಕಾ’ದ ಸ್ಥಾನ ದೊರೆಯಿತು.
 
ಗವಿಗಂಗಾಧರೇಶ್ವರ ದೇವಾಲಯ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೧೦ ಕಿ.ಮೀ

ಬೆಂಗಳೂರಿನ ಪ್ರಾಚೀನ ದೇವಾಲಯಗಳಲ್ಲಿ ಒಂದಾಗಿರುವ ಗವಿಗಂಗಾಧರೇಶ್ವರ ದೇವಾಲಯವನ್ನು ೧೬ನೇ ಶತಮಾನದಲ್ಲಿ ಕೆಂಪೇಗೌಡರು ಗವಿಪುರಂನಲ್ಲಿನ ನೈಸರ್ಗಿಕ ಗುಹೆಯಲ್ಲಿ ನಿರ್ಮಿಸಿರುತ್ತಾರೆ. ರಾಮರಾಯನಿಂದ ಐದು ವರ್ಷಗಳ ಸೆರೆವಾಸವನ್ನು ಅನುಭವಿಸಿ ಬಿಡುಗಡೆಯಾದ ಸ್ಮರಣಾರ್ಥವಾಗಿ ಈ ದೇವಾಲಯವನ್ನು ಕೆಂಪೇಗೌಡನು ನಿರ್ಮಿಸಿದನೆಂಬ ಐತಿಹ್ಯವಿದೆ. ಸೂರ್ಯ ಮತ್ತು ಚಂದ್ರರನ್ನು ಪ್ರತಿನಿಧಿಸುವ ಚಿತ್ರಾಕಾರಗಳಿಗೆ ಬೆಂಬಲವಾಗಿ ಇಲ್ಲಿ ಎರಡು ಬೃಹತ್ ಗಾತ್ರದ ಗ್ರಾನೈಟ್ ಕಲ್ಲುಗಳ ಸ್ತಂಭಗಳು ಇಲ್ಲಿನ ಪ್ರಮುಖ ಆಕರ್ಷಣೆಯಾಗಿವೆ. ಇಲ್ಲಿ ಮಕರ ಸಂಕ್ರಾಂತಿ ಹಬ್ಬದಂದು ಸೂರ್ಯನ ಕಿರಣಗಳು ನಂದಿಯ ಕೊಂಬುಗಳ ನಡುವಿನಿಂದ ಹಾಯ್ದು ಗುಹೆಯ ಒಳಗಿರುವ ಶಿವಲಿಂಗದ ಮೇಲೆ ನೇರವಾಗಿ ಬೀಳುವ ವಿಸ್ಮಯಕಾರಿ ಘಟನೆ ನಡೆಯುತ್ತದೆ.
 
ಮಹಾತ್ಮಗಾಂಧಿ ಉದ್ಯಾನವನ :
ದೂರ ಎಷ್ಟು?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೨ ಕಿ.ಮೀ

ಮಹಾತ್ಮಗಾಂಧಿ ಉದ್ಯಾನವನವು ಎಂ.ಜಿ.ರಸ್ತೆಯ ಪ್ರಾರಂಭದಲ್ಲಿ ಚಿನ್ನಸ್ವಾಮಿ ಕ್ರಿಕೆಟ್ ಆಟದ ಮೈದಾನದ ಪಕ್ಕದಲ್ಲಿ ಸ್ಥಾಪಿತವಾಗಿದ್ದು, ಉತ್ತಮ ನಿರ್ವಹಣೆಯಿಂದ ಕೂಡಿದ ಸಾರ್ವಜನಿಕ ಉದ್ಯಾನವನವಾಗಿದೆ. ಋತುಕಾಲಿತ ’ಹೂ’ ಗಳಿಂದ ಮತ್ತು ಗಿಡಗಳಿಂದ ಕೂಡಿದ ಇದು ಬಹು ಆಕರ್ಷಕ ಉದ್ಯಾನವನವಾಗಿದೆ. ಉದ್ಯಾನವನದ ಮಧ್ಯಭಾಗದಲ್ಲಿ ಮಹಾತ್ಮಗಾಂಧಿಯ ಪ್ರತಿಮೆ ಇದೆ. ಇದು ರಾತ್ರಿಯ ವೇಳೆಯಲ್ಲಿ ದೀಪಾಲಂಕಾರದ ಸೊಬಗಿನಲ್ಲಿ ಬಹುಸುಂದರವಾಗಿ ಕಾಣುತ್ತದೆ.
 
ಗಾಂಧಿಭವನ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೩ ಕಿ.ಮೀ

ರಾಷ್ಟ್ರಪಿತ ಮಹಾತ್ಮಗಾಂಧೀಜಿಯವರಿಗೆ ಬೆಂಗಳೂರಿನ ಗಾಂಧಿ ಭವನವು ಸಮರ್ಪಿತವಾಗಿದೆ. ಗಾಂಧೀಜಿಯವರ ಜೀವನ ಹಾಗೂ ಬೋಧನೆಗಳನ್ನು ಉತ್ತೇಜಿಸುವ ಉದ್ದೇಶದಿಂದ ಭವನವನ್ನು ನಿರ್ಮಿಸಲಾಗಿದ್ದು, ಆಗಿನ ಭಾರತದ ರಾಷ್ಟ್ರಪತಿಯವರಾಗಿದ್ದ ಡಾ|| ರಾಜೇಂದ್ರ ಪ್ರಸಾದ್ ಅವರ ಅಧ್ಯಕ್ಷತೆಯಲ್ಲಿ ಗಾಂಧಿ ಸ್ಮಾರಕ ನಿಧಿಯಾಗಿ ಈ ಭವನವನ್ನು ಪ್ರಾರಂಭಿಸಲಾಗಿದೆ. ಗಾಂಧೀಜಿಯವರ ಬಾಲ್ಯದಿಂದ ಕೊನೆಯ ದಿನದವರೆಗೆ ನಡೆದ ಘಟನೆಗಳ ಸಮಗ್ರ ಚಿತ್ರಗಳು ಹಾಗೂ ಸ್ವತಃ ಗಾಂಧೀಜಿಯವರಿಂದ ಬರೆದ ಪತ್ರದ ನಕಲುಗಳನ್ನು ಇಲ್ಲಿ ನೋಡಬಹುದು.
 
ಲುಂಬಿನಿ ಉದ್ಯಾನವನ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೧೦ ಕಿ.ಮೀ

ಲುಂಬಿನಿ ಉದ್ಯಾನವನವು ಮನೋರಂಜನೆಗಾಗಿ ನಿರ್ಮಿತವಾದ ಉದ್ಯಾನವನವಾಗಿದ್ದು, ಹೆಬ್ಬಾಳದ ಮೇಲು ಸೇತುವೆಯ ಹತ್ತಿರದಲ್ಲಿನ ವರ್ತುಲ ಹೊರವಲಯ ರಸ್ತೆಯ ಬದಿಯಲ್ಲಿ ನಿರ್ಮಿತವಾಗಿದೆ. ಉದ್ಯಾನವನವು ನಾಗವಾರ ಕೆರೆಯ ಮುಂಭಾಗದಲ್ಲಿದೆ ಮತ್ತು ದೋಣಿ ವಿಹಾರವನ್ನು ಹೊಂದಿದೆ. ಉದ್ಯಾನವನದಲ್ಲಿನ ಇತರೆ ಆಕರ್ಷಣೆಗಳೆಂದರೆ – ತರಂಗಕೊಳ, ಮಕ್ಕಳ ಆಟದ ಪ್ರದೇಶ, ಮಕ್ಕಳ ಸವಾರಿ, ಬಂಗೀ ನೆಗೆತ, ಆಹಾರ ಮಳಿಗೆಗಳು ಇತ್ಯಾದಿಗಳು ಇವೆ.
 
ಫನ್‌ವರ್ಲ್ಡ್ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೫ ಕಿ.ಮೀ

 ಫನ್‌ವರ್ಲ್ಡ್ ಡಿಸ್ನಿಲ್ಯಾಂಡ್ ಮಾದರಿಯದ್ದಾಗಿದೆ. ಈ ಉದ್ಯಾನದಲ್ಲಿ ವ್ಯಾಪಕ ಸವಾರಿ ಅನುಭವವನ್ನು ಪಡೆಯಬಹುದು. ಅಟ್‌ಲಾಂಟಾ ರೋಲರ್ ಕೋಸ್ಟರ್, ಕ್ಯಾಟರ್‌ಪಿಲ್ಲರ್ ಸವಾರಿ ಮತ್ತು ಸುತ್ತು ರೈಲು ಸವಾರಿಗಳನ್ನು ಹೊಂದಿದ್ದು ಪ್ರೇಕ್ಷಕರಿಗಾಗಿ ನಿರ್ದಿಷ್ಟ ವಿನೋದವನ್ನು ಒದಗಿಸುತ್ತದೆ. ಎಲ್ಲ ವಯಸ್ಸಿನ ಮಕ್ಕಳಿಗೂ ಸಾಕಷ್ಟು ವಿಸ್ಮಯ ಮೂಡಿಸುವಲ್ಲಿ ಈ ಫನ್ ವರ್ಲ್ಡ್ ಯಶಸ್ವಿಯಾಗಿದೆ.
 
ಸರ್ಕಾರಿ ಮತ್ಸ್ಯಾಲಯ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೧ ಕಿ.ಮೀ

ಮೀನುಗಳು ಎಲ್ಲಾ ಜಲಚರಗಳಲ್ಲೇ ಅತ್ಯಂತ ಮನಮೋಹಕವೂ ಸುಂದರವೂ ಆಗಿದೆ. ಇವುಗಳ ಶೋಭೆ ಮತ್ತು ಸೌಂದರ್ಯವನ್ನು ಇತಿಹಾಸ ಪೂರ್ವದಿಂದಲೂ ಪೂರ್ವಿಕರು ಗುರುತಿಸಿದ್ದಾರೆ. ಮತ್ಸ್ಯಾಲಯ ಹವ್ಯಾಸವು ಶತಮಾನಗಳ ಹಿಂದೆಯೇ ಚೀನಾದಲ್ಲಿ ಪ್ರಾರಂಭಗೊಂಡು, ಇಂದು ಪ್ರಪಂಚದಾದ್ಯಂತ ಬೃಹದಾಕಾರವಾಗಿ ಬೆಳೆದು, ಒಂದು ಜನಪ್ರಿಯವಾದ ಹವ್ಯಾಸಗಳಲ್ಲೊಂದಾಗಿದೆ. ವಿವಿಧ ಬಗೆಯ ಮತ್ತು ಬಣ್ಣಗಳ ಮೀನುಗಳು ಮತ್ತು ವಿವಿಧ ಜಾತಿಯ ಜಲಸಸ್ಯಗಳಿಂದ ಅಲಂಕೃತವಾದ ಅಕ್ವೇರಿಯಂ ಮನೆಗೆ ಅಂದವನ್ನೂ, ಮನಕ್ಕೆ ಸಂತೋಷವನ್ನುಂಟುಮಾಡುವುದಲ್ಲದೆ, ಇದರ ನಿರ್ವಹಣೆಯು ಅತ್ಯಂತ ಉತ್ಸಾಹದಾಯಕವೂ ಆಗಿರುತ್ತದೆ.
ಉದ್ಯಾನ ನಗರವೆಂದು ಹೆಸರುವಾಸಿಯಾಗಿರುವ ಬೆಂಗಳೂರಿನಲ್ಲಿ ಸುಂದರವಾದ ಮತ್ತು ಪ್ರವಾಸಿಗರನ್ನು ಆಕರ್ಷಿಸುವಂತಹ ಪ್ರೇಕ್ಷಣೀಯ ಸ್ಥಳಗಳಲ್ಲಿ, ಕಬ್ಬನ್ಉದ್ಯಾನವನದಲ್ಲಿರುವ ಸರ್ಕಾರಿ ಮತ್ಸ್ಯಾಲಯವೂ ಒಂದು. ‘ಪ್ರವಾಸಿಗರದ್ವೀಪ’ವೆಂದು ಹೆಸರಾಗಿರುವ ಕಬ್ಬನ್ ಉದ್ಯಾನವನದ ಕಂಗೊಳಿಸುವ ಹಸಿರು ಸಸ್ಯರಾಶಿಯ ಮಧ್ಯೆ ಈ “ವಜ್ರಾಕೃತಿಯ” ಮತ್ಸ್ಯಾಲಯ ತಲೆ ಎತ್ತಿ ನಿಂತಿದ್ದು, “ ಓ ಪ್ರವಾಸಿಗನೇ, ಕೈ ಮುಗಿದು ಒಳಗೆ ಬಾ ನೋಡು ಈ ಮನಮೋಹಕ ಮತ್ಸ್ಯರಾಶಿಯನ್ನು” ಎಂದು ಆಹ್ವಾನಿಸುವಂತಿದೆ. ಈ ಮತ್ಸ್ಯಾಲಯವು “ಸಿಹಿ ನೀರಿನ” ಮತ್ಸ್ಯಾಲಯವಾಗಿದ್ದು, ಇಲ್ಲಿ ಅತ್ಯಧಿಕ ಸಂಖ್ಯೆಯ ವಿವಿಧ ಜಾತಿಯ, ವಿವಿಧ ಬಣ್ಣಗಳ ಸ್ವದೇಶಿ ಮತ್ತು ವಿದೇಶಿ ಮೀನುಗಳನ್ನು ಪ್ರದರ್ಶನಕ್ಕಿಡಲಾಗಿದೆ.
೧೯೮೩ರ ಆಗಸ್ಟ್ ಎಂಟರಂದು ಪ್ರಾರಂಭವಾದ ಈ ಮತ್ಸ್ಯಾಲಯವು ವಿವಿಧೋದ್ದೇಶ ಕಾರ್ಯಗಳನ್ನು ನಿರ್ವಹಿಸುತ್ತಿದೆ. ಸಾರ್ವಜನಿಕ ಮತ್ಸ್ಯಾಲಯಗಳು ಶೈಕ್ಷಣಿಕ ಮತ್ತು ಮನರಂಜನೆಯ ಮೌಲ್ಯಗಳಾಗಿವೆ.
ಮತ್ಸ್ಯಾಲಯದ ಕಟ್ಟಡವು ಮೂರು ಅಂತಸ್ತಿನದ್ದಾಗಿದ್ದು, ಇದರ ನೆಲಮಹಡಿಯಲ್ಲಿ ಕಛೇರಿಯನ್ನು, ಮೊದಲನೆ ಹಾಗೂ ಎರಡನೆ ಮಹಡಿಯಲ್ಲಿ ವಿವಿಧ ಆಕಾರದ ಮತ್ಸ್ಯಾಗಾರಗಳನ್ನೊಳಗೊಂಡ ಮತ್ಸ್ಯಾಲಯವನ್ನು ಹೊಂದಿದೆ. ಈ ಮತ್ಸ್ಯಾಲಯವು ದೇಶದಲ್ಲೇ ಎರಡನೇ ಅತಿ ದೊಡ್ಡ ಮತ್ಸ್ಯಾಲಯವೆಂದು ಖ್ಯಾತಿಯನ್ನು ಪಡೆದಿದೆ.
ಬೆಂಗಳೂರು ಜಿಲ್ಲೆಯ ಪ್ರವಾಸಿ ತಾಣಗಳು
ದೊಡ್ಡ ಆಲದ ಮರ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೨೫ ಕಿ.ಮೀ

ಇದು ಬೆಂಗಳೂರಿನ ಪಶ್ಚಿಮಕ್ಕೆ ೨೫ ಕಿ.ಮೀ ದೂರದಲ್ಲಿದೆ. ಈ ವಿಶ್ವವಿಖ್ಯಾತ ದೊಡ್ಡ ಆಲದ ಮರದ ಬಿಳಲುಗಳು ಬೆಳೆದು ವಿಶಾಲಗೊಂಡಂತೆ, ೪ ಎಕರೆ ಪ್ರದೇಶಕ್ಕೆ ಹಬ್ಬಿಕೊಂಡು, ಸುಮಾರು ೪೦೦ ವರ್ಷಗಳ ಇತಿಹಾಸವನ್ನು ಹೊಂದಿದೆ. ಇಡೀಕರ್ನಾಟಕದಲ್ಲಿ ಇದಕ್ಕಿಂತ ದೊಡ್ಡ ಮರ ಬೇರೊಂದಿಲ್ಲ. ಸಸ್ಯ ಶಾಸ್ತ್ರಜ್ಞರಿಗಂತೂ ಇದರ ಬೆಳವಣಿಗೆಯು ಕುತೂಹಲಕಾರಿಯಾಗಿ ಪರಿಣಮಿಸಿದ್ದು, ಇದರ ಮೂಲ ಬೇರನ್ನು ಇದುವರೆಗೂ ಕಂಡುಹಿಡಿಯಲು ಸಾಧ್ಯವಾಗಿಲ್ಲ. ಪ್ರವಾಸಿಗರಿಗೆ ಸಮಯ ಕಳೆಯಲು ಸುಂದರ ತಾಣವಾಗಿದೆ. ಈ ಮರದ ಪರಿಸರದಲ್ಲಿ ಅನೇಕ ಚಲನಚಿತ್ರಗಳನ್ನು ನಿರ್ಮಿಸಲಾಗುತ್ತದೆ.
 
ಶ್ರೀ ರಾಮಲಿಂಗೇಶ್ವರ ಗುಹಾಂತರ ದೇವಾಲಯ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೨೫ ಕಿ.ಮೀ

ಪ್ರಸ್ತುತ ಗುಹಾಂತರ ದೇವಾಲಯವು ಬೆಂಗಳೂರು ಹೊರ ವಲಯದ ಬನ್ನೇರುಘಟ್ಟ ರಸ್ತೆಯ ಹುಳಿಮಾವು ಸಮೀಪದಲ್ಲಿ ೧೫ ಕಿ.ಮೀ ಅಂತರದಲ್ಲಿದೆ. ಸುಮಾರು ೨ ಸಾವಿರ ವರ್ಷಗಳ ಹಿಂದಿನ ಪುರಾತನ ಇತಿಹಾಸವುಳ್ಳ ದೇವಸ್ಥಾನವಾಗಿದೆ. ಹಿಂದೆ ಈ ಪ್ರದೇಶವು ಕಾಡಿನಿಂದ ಆವೃತವಾಗಿದ್ದು, ಅಜ್ಞಾತ ಋಷಿಯೊಬ್ಬರು ಕಾಶಿಯಿಂದ ಬಂದು ತಪಸ್ಸನ್ನಾಚರಿಸಿ ಜೀವಂತ ಸಮಾಧಿಯಾದ ಐತಿಹ್ಯವಿದೆ. ನಂತರದ ದಿನಗಳಲ್ಲಿ ಶ್ರೀ ರಾಮಾನಂದ ಸ್ವಾಮೀಜಿಯವರು ಈ ಗುಹಾಂತರದಲ್ಲಿ ತಪಸ್ಸು ಮಾಡಿ/ಸಾಕ್ಷಾತ್ಕಾರ ಹೊಂದಿ ಭಕ್ತಾದಿಗಳ ನೆರವಿನಿಂದ ಈ ಪುಣ್ಯ ಕ್ಷೇತ್ರದ ಮಹಿಮೆ ಜನರಿಗೆ ತಿಳಿಯಪಡಿಸಿದರು. ಇಲ್ಲಿ ಈಶ್ವರ ಹಾಗೂ ನಂದಿ ವಿಗ್ರಹ ಆಕರ್ಷಣೀಯವಾಗಿವೆ. ಸುಮಾರು ೭೫ ವರ್ಷಗಳ ಹಿಂದೆ ಭಕ್ತಾದಿ ಮರಿಯಪ್ಪನವರಿಗೆ ಈಶ್ವರ ನಂದಿ ಸಿಕ್ಕ ಪ್ರಭಾವದಿಂದ ತಮ್ಮ ವೈಭವಪೂರಿತ ಜೀವನ ತೊರೆದು ಸತಿ ಪತಿಗಳಿಬ್ಬರೂ ಸನ್ಯಾಸ ದೀಕ್ಷೆ ಪಡೆದು ದೇವರ ಸೇವೆ ಮಾಡಿದರು. ನಿರ್ವಹಣೆ ಕಷ್ಟವಾದಾಗ ದೇವಸ್ಥಾನದ ಆಡಳಿತವನ್ನು ಶ್ರೀಶ್ರೀಶ್ರೀ ಬಾಲಗಂಗಾಧರನಾಥ ಸ್ವಾಮೀಜಿಯವರಿಗೆ ಅರ್ಪಣೆ ಮಾಡಿರುತ್ತಾರೆ. ಈ ಮಾಹಿತಿಯನ್ನು ಅರ್ಚಕರಾದ ಶ್ರೀ ಪಾರ್ಥಸಾರಥಿಯವರು ನೀಡಿರುತ್ತಾರೆ.
 
ವೆಂಕಟಪ್ಪ ಕಲಾಭವನ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೧ ಕಿ.ಮೀ

ಬೆಂಗಳೂರಿನಲ್ಲಿ ಬಹಳಷ್ಟು ಕಲಾಭವನಗಳಿವೆ. ಆದರೆ, ಕಲೆಯ ಪ್ರತಿಯೊಬ್ಬ ಆರಾಧಕರು ತಮ್ಮ ಗರಿಷ್ಠ ಮಾಹಿತಿ ತಿಳುವಳಿಕೆಗಾಗಿ ವೆಂಕಟಪ್ಪ ಕಲಾಭವನಕ್ಕೆ ತಪ್ಪದೇ ಸಂದರ್ಶನ ನೀಡಬೇಕು. ಕಲಾಮಂದಿರವು ಸುಮಾರು ೬೦೦ ವರ್ಣಚಿತ್ರಗಳನ್ನು ಹೊಂದಿದ್ದು, ವರ್ಷಪೂರ್ತಿ ಅವುಗಳನ್ನು ಪ್ರದರ್ಶಿಸಲಾಗುತ್ತದೆ. ಕೆಳಮಹಡಿಯಲ್ಲಿ, ಆಸ್ಥಾನ ಚಿತ್ರಕಲಾ ಕುಟುಂಬದಲ್ಲಿ ೧೮೮೭ ರಲ್ಲಿ ಜನಿಸಿದ ಕೆ.ವೆಂಕಟಪ್ಪ ಅವರ ವರ್ಣಚಿತ್ರಗಳನ್ನು ಪ್ರದರ್ಶಿಸಲಾಗುತ್ತಿದೆ. ಊಟಿ ಸರೋವರದ ಭವ್ಯ ದೃಶ್ಯಾವಳಿಗಳು, ಚರ್ಚ್-ಹಿಲ್-ಊಟಿಯ ದೃಶ್ಯ, ನೀಲಗಿರಿ ಬೆಟ್ಟಗಳು, ಕೊಡೈಕೆನಾಲ್, ಊಟಿಯಲ್ಲಿನ ಸೂರ್ಯೋದಯ ದೃಶ್ಯಗಳು ಇವೆ. ಮುಂಗಾರಿನ ಮೋಹಕ ವರ್ಣಚಿತ್ರಗಳು ಮತ್ತು ಇತರೆ ಅನೇಕ ರೇಖಾಚಿತ್ರಗಳನ್ನು ಒಳಗೊಂಡಂತೆ ಅವರ ಅನೇಕ ಕಲಾಚಿತ್ರಗಳ ಪ್ರದರ್ಶನ ಮಾಡಲಾಗಿದೆ.
ಮೊದಲ ಮಹಡಿಯಲ್ಲಿ ಎಂ.ಎಫ್. ಹುಸೇನ್, ವಾಸುದೇವ, ಹನುಮಯ್ಯ, ಹರಿರಾಂ, ರೇಖಾರಾವ್, ಯೂಸುಫ್ ಅರಾಕ್ಕಾಲ್ ಮತ್ತು ಎನ್.ಎಸ್.ಬೇಂದ್ರೆ ಅವರ ಕಲಾ ಚಿತ್ರಗಳನ್ನು ಇತರೆ ಅನೇಕ ಕಲಾವಿದರ ಚಿತ್ರಗಳೊಂದಿಗೆ ಪ್ರದರ್ಶಿತವಾಗುತ್ತಿವೆ. ಅದೇ ಮಹಡಿಯಲ್ಲಿ, ಒಂದು ಭಾಗವನ್ನು ಸಿ.ಪಿ.ರಾಜಾರಾಂ ಅವರ ವಿಶಿಷ್ಠ ಮರದ ಕೆತ್ತನೆಗಳಿಗಾಗಿ ಮೀಸಲಿರಿಸಲಾಗಿದೆ. ಈ ಮಹಡಿಯಲ್ಲಿ ಇತರೆ ಕಲಾಕಾರರ ಕಲಾಕಾರ್ಯಗಳನ್ನು ಸಹ ಪ್ರದರ್ಶಿಸಲಾಗುತ್ತದೆ ಎರಡನೇ ಮಹಡಿಯನ್ನು ವಿಶೇಷವಾಗಿ ಕೆ.ಕೆ.ಹೆಬ್ಬಾರರಿಗೆ ಮುಡಿಪಾಗಿಡಲಾಗಿದ್ದು ಅದನ್ನು ’ಹೆಬ್ಬಾರ ವಿಭಾಗ’ ಎಂದು ಹೆಸರಿಸಲಾಗುತ್ತಿದೆ. ವಸ್ತು ವಿಷಯಗಳ ಮೇಲಿನ ಅವರ ವರ್ಣಚಿತ್ರಗಳನ್ನು ವಾಯು, ಜಲ, ಪೃಥ್ವಿ, ಸಮುದ್ರತೀರ, ಆಕಾಶ, ನಾಗಮಂಡಲ, ಅಗ್ನಿ, ಅಂತಿಮಕ್ಷಣದರ್ಶನ ಮತ್ತು ಮರಣ (ಲಾಸ್ಟ್ ಗ್ಲಿಮ್‌ಸಸ್ ಅಂಡ್ ಡೆತ್) ಎಂಬ ಶೀರ್ಷಿಕೆಗಳಿಂದ ಕರೆಯಲಾಗಿದೆ. ಈ ಕಲಾಭವನವು ಜಪಾನ್, ಬಾಲಿಗ್ರಾಮ, ತಾಯಿ ಮತ್ತು ಇವೇ ಮುಂತಾದವುಗಳ ಮೇಲಿನ ಅನೇಕ ಬಗೆಯ ರೂಪಚಿತ್ರಗಳನ್ನು ಸಹ ಒಳಗೊಂಡಿದೆ.
 
ಇಂಡಿಯನ್ ಇನ್ಸ್ಟಿಟ್ಯೂಟ್ ಆಫ್ ಸೈನ್ಸ್ (ಟಾಟಾ ಇನ್ಸ್ಟಿಟ್ಯೂಟ್) :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೫ ಕಿ.ಮೀ

ಸುಪ್ರಸಿದ್ಧ ಭಾರತೀಯ ಸಂಸ್ಥೆ ಟಾಟಾದ ಮೂಲ ವ್ಯಕ್ತಿಯೊಬ್ಬರಾದ ಜೆಮ್‌ಶೆಡ್‌ಜೀ ಟಾಟಾ ಅವರ ನೆನಪಿನಲ್ಲಿ ೧೯೦೯ ರಲ್ಲಿ ನಿರ್ಮಿಸಲಾದ ವಿಜ್ಞಾನ ಸಂಸ್ಥೆ. ಅತ್ಯಾಧುನಿಕ ‘ವಿಜ್ಞಾನ ಮತ್ತು ತಂತ್ರಜ್ಞಾನ’ ವಿಷಯಗಳಲ್ಲಿ ಅಧ್ಯಯನ ಮಾಡುವ ಈ ಸಂಸ್ಥೆಗೆ ಈಗ ‘ಇಂಡಿಯನ್ ಇನ್ಸ್ಟಿಟ್ಯೂಟ್ ಆಫ್ ಸೈನ್ಸ್’ ಎಂದು ಹೆಸರು.
ಭಾರತದ ಪ್ರಮುಖ ವಿಜ್ಞಾನಿಗಳು ರೂಪುಗೊಂಡ ನೆಲೆಯಾಗಿದೆ. ಇಲ್ಲಿ ಸಂಶೋಧನೆ ಮಾಡಿದಂತಹ ಹಲವಾರು ವಿಜ್ಞಾನಿಗಳಲ್ಲಿ ನೋಬಲ್ ಪುರಸ್ಕೃತ ಭೌತಶಾಸ್ತ್ರ ವಿಜ್ಞಾನಿ ಸಿ.ವಿ.ರಾಮನ್ ಹಾಗೂ ಬಾಹ್ಯಾಕಾಶ ವಿಜ್ಞಾನಿ ವಿಕ್ರಂಸಾರಾಬಾಯಿ ಸೇರಿರುತ್ತಾರೆ. ಇಲ್ಲಿನ ಪ್ರತಿಷ್ಠಿತ ಕಟ್ಟಡಗಳು ಪ್ರತಿಷ್ಠಿತ ಪರ್ಷಿಯನ್ ವಿಶಿಷ್ಠ ಶೈಲಿಯೊಂದಿಗೆ ಅಲಂಕೃತಗೊಂಡಿದ್ದು, ಮಧ್ಯದ ಪ್ರಾಂಗಣವು ಸಾಂಪ್ರದಾಯಿಕ ಯುರೋಪಿಯನ್ ಶೈಲಿಯಲ್ಲಿದೆ. ಫೆಬ್ರವರಿ ೧, ೧೯೧೧ ರಂದು ಮುಖ್ಯ ಕಟ್ಟಡದ ಶಂಕುಸ್ಥಾಪನೆಯನ್ನು ಮೈಸೂರು ಮಹಾರಾಜರಾಗಿದ್ದ ಕೃಷ್ಣರಾಜ ಒಡೆಯರ್‌ರವರಿಂದ ನೆರವೇರಿಸಲಾಗಿತ್ತು. ಸಂಸ್ಥೆಯು ವಿಜ್ಞಾನದ ವಿವಿಧ ಶಾಖೆಗಳ ೨೨ ವಿಭಾಗಗಳನ್ನು ಹೊಂದಿದ್ದು, ೨,೬೮,೦೦೦ ಸಂಖ್ಯೆಯನ್ನು ಮೀರಿದ ಪುಸ್ತಕ ಭಂಡಾರವನ್ನು ಹೊಂದಿದೆ.
ಬಹುಶಃ ಭಾರತದಲ್ಲೆ ಪದವಿಯೇತರ ಉನ್ನತ ವ್ಯಾಸಂಗ, ಅಧ್ಯಯನ ಸಂಶೋಧನೆಗಳಿಗೆ ಇಂತಹ ಬೇರೊಂದು ಸಂಸ್ಥೆ ಇರಲಾರದು. ಇದು ಬೆಂಗಳೂರಿನ ಭಾರತದ ಹೆಮ್ಮೆ. ಇಲ್ಲಿ ಒಳಗೆ ಸಂಚರಿಸಲು ಅನುಮತಿ ಬೇಕಾಗಿಲ್ಲ. ಆದರೆ ಸಂಸ್ಥೆಯ ಕಟ್ಟಡಗಳೊಳಗೆ ಪ್ರವೇಶಿಸಿ, ಅಲ್ಲಿನ ಕಾರ್ಯವೈಖರಿ ಗಮನಿಸಲು ಅನುಮತಿ ಪಡೆಯಬೇಕಾಗುತ್ತದೆ.
 
ಆಧುನಿಕ ಚಿತ್ರನಗರಿ (ಇನ್ನೋವೇಟಿವ್ ಫಿಲಂ ಸಿಟಿ) :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೩೦ ಕಿ.ಮೀ

ಆಧುನಿಕ (ಇನ್ನೋವೇಟಿವ್) ಚಿತ್ರ ನಗರಿಯು (ಪಿಎಫ್‌ಸಿ) ಬೆಂಗಳೂರು-ಮೈಸೂರು ಹೆದ್ದಾರಿಯಲ್ಲಿನ ಬಿಡದಿಯ ಹತ್ತಿರ ಬೆಂಗಳೂರಿನಿಂದ ೩೦ ಕಿ.ಮೀ ದೂರದಲ್ಲಿ ಸ್ಥಾಪಿತವಾಗಿದೆ. ಸುಮಾರು ೫೦ ಎಕರೆಪ್ರದೇಶ ಪ್ರದೇಶದಲ್ಲಿ ನಿರ್ಮಾಣಗೊಂಡಿರುವ ಇದು ಬಹುಶಃ ಒಂದು ಅತಿದೊಡ್ಡ ಮನೋರಂಜನಾ ಕೇಂದ್ರ. ಥೀಮ್‌ಪಾರ್ಕ್ ಮತ್ತು ಇನ್ನೂ ಹೆಚ್ಚಿನ ಬಗೆಯವುಗಳನ್ನು ಒಳಗೊಂಡಿದೆ. ಚಿತ್ರನಗರಿಯು ಜಗತ್‌ಪ್ರಸಿದ್ಧ ’ನಂಬಿದರೆ ನಂಬಿ ಬಿಟ್ಟರೆ ಬಿಡಿ’ ವಸ್ತು ಸಂಗ್ರಹಾಲಯ, ಲೂಯಿಸ್ ಟುಸ್ಸಾಡ್ ವ್ಯಾಕ್ಸ್ ವಸ್ತು ಸಂಗ್ರಹಾಲಯ, ಫನ್‌ಪ್ಲೆಕ್ಸ್, ಅಕ್ವೋಕಿಂಗ್‌ಡಮ್ (ಕೃತಕ ಬೀಚ್), ಡೈನೋಸರ್ ವರ್ಲ್ಡ್, ಕಾರ್ಟೂನ್ ಸಿಟಿಗಳಂತ ಸಣ್ಣ ಮನೋರಂಜನಾ ಕೇಂದ್ರಗಳನ್ನು ಹೊಂದಿದೆ. ಇದು ಗೋಕಾರ್ಟಿಂಗ್ ವಲಯ, ಒಂದು ಸಣ್ಣ ಗಾಲ್ಫ್ ಮೈದಾನ, ಒಂದು ೪ ಅಡಿ ವರ್ತುಲ ನಾಟಕ ಶಾಲೆ (ಆಂಫಿಥಿಯೇಟರ್), ಪಳೆಯುಳಿಕೆ ವಸ್ತು ಸಂಗ್ರಹಾಲಯಗಳನ್ನು ಸಹ ಹೊಂದಿದೆ.
 
ಅಲಸೂರಿನ ಸೋಮೇಶ್ವರ ದೇವಾಲಯ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ :೬ ಕಿ.ಮೀ

ಬೆಂಗಳೂರಿನ ಹಲವು ಪ್ರಮುಖ ದೇವಾಲಯಗಳಲ್ಲೊಂದು. ಅಲಸೂರಿನ ಹೃದಯ ಭಾಗದಲ್ಲಿರುವ ಶ್ರೀ ಸೋಮೇಶ್ವರ ದೇವಾಲಯವು ದಕ್ಷಿಣ ದ್ರಾವಿಡ ಶೈಲಿಯಲ್ಲಿ ನಾಡಪ್ರಭು ಕೆಂಪೇಗೌಡರಿಂದ ನಿರ್ಮಿಸಲಾಗಿದ್ದು ವಾಸ್ತುಶಾಸ್ತ್ರಕ್ಕನುಸಾರವಾಗಿದೆ. ಹಲವು ಸೂಕ್ಷ್ಮ ಕೆತ್ತನೆಗಳಿರುವ ಕಂಬಗಳಿವೆ. ಮುಂಭಾಗದಲ್ಲಿ ಎತ್ತರವಾದ ಶಿಖರವಿದೆ. ಸುತ್ತಲೂ ಪೌಳಿ ಗೋಡೆ ನಿರ್ಮಿಸಲಾಗಿದೆ.
೧೫ನೇ ಶತಮಾನದಲ್ಲಿ ನಿರ್ಮಿತವಾಗಿ ಸುಮಾರು ೫೦೦ ವರ್ಷಗಳ ಕಾಲದ ಇತಿಹಾಸವಿದೆ. ಇಂದಿಗೂ ದಿನವಹಿ ಸಾವಿರಾರು ಭಕ್ತರು ದೇವರ ದರ್ಶನಾರ್ಥಿಗಳಾಗಿ ಬರುತ್ತಾರೆ.
ದೇವಾಲಯದ ಸಮುಚ್ಚಯದಲ್ಲಿ (೧) ಶ್ರೀ ಸೋಮೇಶ್ವರ (೨) ನಂಜುಂಡೇಶ್ವರ (೩) ಭೀಮೇಶ್ವರ (೪) ಅರುಣಾಚಲೇಶ್ವರ (೫) ಚಂದ್ರ ಮೌಳೇಶ್ವರರ ಪಂಚಲಿಂಗಗಳಿವೆ. ಜೊತೆಗೆ ನಂದಿಯೂ ಇದೆ. ಇದರೊಂದಿಗೆ ಗೋಪುರ ಗಣಪತಿ ಸುಬ್ರಹ್ಮಣ್ಯೇಶ್ವರ, ನರ್ತನ ಗಣಪತಿ, ವೆಳ್ಳಿದೇವರು, ದಕ್ಷಿಣಮೂರ್ತಿ, ಬ್ರಹ್ಮಸರಸ್ವತಿ, ದುರ್ಗಾದೇವಿ, ಆಂಜನೇಯ, ನವಗ್ರಹಗಳಿವೆ. ೬೪ ನಾಯನ್ ಮಾರ್ಗಗಳಿವೆ.
ಪ್ರತೀ ಚೈತ್ರಮಾಸದ ಶುದ್ಧ ಹುಣ್ಣಿಮೆಯಂದು ಶ್ರೀ ಸ್ವಾಮಿಯ ರಥೋತ್ಸವ ನಡೆಯುತ್ತದೆ. ಇದಾದ ಒಂದು ವಾರದಲ್ಲಿ ಅಮ್ಮನವರ ಪುಷ್ಪ ಪಲ್ಲಕ್ಕಿ ಉತ್ಸವ-ನವರಾತ್ರಿಯಲ್ಲಿ ೧೦ ದಿನಗಳ ವಿಶೇಷ ಪೂಜೆ, ಸೋಮವಾರ ಕಾರ್ತಿಕ ಮಾಸದಲ್ಲಿ, ಧನುರ್ಮಾಸದಲ್ಲಿ ವಿಶೇಷ ಪೂಜೆ ನಡೆಯುತ್ತದೆ.
ಒಟ್ಟಾರೆ ಭಾರತೀಯ ದ್ರಾವಿಡ ವಾಸ್ತುಶಿಲ್ಪ ಹಾಗೂ ಧಾರ್ಮಿಕ ಸಂಸ್ಕೃತಿಯ ಕೇಂದ್ರವಾಗಿದೆ.
 
 ಹೆಸರಘಟ್ಟ ಫಾರಂ :
 
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೨೮ ಕಿ.ಮೀ

ರಾಷ್ಟ್ರೀಯ ಹೆದ್ದಾರಿ ೪ ರ ೮ನೇ ಮೈಲಿಗಲ್ಲು ತಿರುವಿನಿಂದ ೧೦ ಕಿ.ಮಿ ಕ್ರಮಿಸಿದರೆ ಹೆಸರುಘಟ್ಟ ತಲುಪುವಿರಿ. ಇದು ಪ್ರಶಾಂತವಾದ ಮತ್ತು ೧೨೨೪ ಎಕರೆ ಪ್ರದೇಶವನ್ನೊಳಗೊಂಡ ಬೃಹತ್ ಕೆರೆಯ ತಾಣವಾಗಿದೆ. ಇಲ್ಲಿಯ ತಂಗಾಳಿ ಚುಂಬನವು ರೋಮಾಂಚನವಾದ ಅನುಭವವನ್ನು ನೀಡುತ್ತದೆ. ಈ ಸ್ಥಳವು ಕೋಳಿ ಸಾಕಾಣಿಕೆ, ಪಶುಸಂಗೋಪನೆ, ಕೃಷಿ ಮತ್ತು ತೋಟಗಾರಿಕೆಗೆ ಸಂಬಂಧಪಟ್ಟಂತೆ ಸಂಶೋಧನೆ ಮತ್ತು ಅಭಿವೃದ್ಧಿ ಫಾರ್ಮ್‌ಗಳಿಗೆ ಹೆಸರುವಾಸಿಯಾಗಿದೆ. ಪ್ರಸಿದ್ಧವಾದ ಇಂಡೋ-ಡ್ಯಾನಿಷ್ ಡೈರಿ ಪ್ರಾಜೆಕ್ಟ್, ಡೆನ್ಮಾರ್ಕ್ ಸರ್ಕಾರದ ಸಹಭಾಗಿತ್ವದೊಂದಿಗೆ ಸುಂದರವಾದ ಸರೋವರದ ಹತ್ತಿರ ಸ್ಥಾಪಿತವಾಗಿದ್ದು, ಕಾರ್ಯನಿರ್ವಹಿಸುತ್ತಿದೆ. ಇಲ್ಲಿ ಪ್ರತಿವರ್ಷವು ವಿಶಿಷ್ಠವಾದ ವಿಹಾರ ನೌಕೆ ಕ್ಲಬ್‌ನ ವತಿಯಿಂದ ಪಂದ್ಯಗಳು ಮತ್ತು ಸ್ಪರ್ಧೆಗಳನ್ನು ನಡೆಸಲಾಗುತ್ತದೆ.
 
ಟಿಪ್ಪು ಸುಲ್ತಾನ್ ಅರಮನೆ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೪ ಕಿ.ಮೀ
[image: https://kanaja.karnataka.gov.in/wp-content/uploads/2011/11/34-300x172.jpg]
ಟಿಪ್ಪುಸುಲ್ತಾನ್ ಕೋಟೆಯು ಬೆಂಗಳೂರಿನಲ್ಲಿನ ಸಿಟಿ ಮಾರುಕಟ್ಟೆಗೆ ತೀರ ಹತ್ತಿರದಲ್ಲಿದೆ ಮತ್ತು ಇದನ್ನು ೧೫೩೭ ರಲ್ಲಿ ಕೆಂಪೇಗೌಡರು ನಿರ್ಮಾಣ ಮಾಡಿದರು.ಕೋಟೆಯ ಕೆತ್ತನೆಯು ವಾಸ್ತುಶಿಲ್ಪದಿಂದ ಕೂಡಿದ್ದು, ಕ್ಲಿಷ್ಟಸ್ವರೂಪದ್ದಾಗಿದ್ದು, ಇಸ್ಲಾಮಿಕ್ ಶೈಲಿಯಲ್ಲಿದೆ. ಈ ಕೋಟೆಯೊಳಗೆ ಒಂದು ಗಣಪತಿಯ ದೇವಸ್ಥಾನವಿದ್ದು, ಅದು ಉತ್ತಮ ಸ್ಥಿತಿಯಲ್ಲಿ ಉಳಿದುಕೊಂಡು ಬಂದಿರುವುದು ಈ ಕೋಟೆಯ ಪ್ರಮುಖ ಅಂಶವಾಗಿದೆ. ಕೋಟೆಯ ಒಳಭಾಗದಲ್ಲಿ ಟಿಪ್ಪುಸುಲ್ತಾನನ ಅರಮನೆ ಇದ್ದು, ಅದನ್ನು ೧೭೯೦ ರಲ್ಲಿ ನಿರ್ಮಾಣ ಮಾಡಲಾಯಿತು.
ಈ ಅರಮನೆಯನ್ನು ಚೌಬೀನೆ ಮರದಿಂದ (ಟೀಕ್‌ವುಡ್) ನಿರ್ಮಿಸಲಾಗಿದೆ. ಟಿಪ್ಪುಸುಲ್ತಾನ್ ಈ ಅರಮನೆಯನ್ನು ಬೇಸಿಗೆಯ ವಾಸಕ್ಕಾಗಿ ಬಳಸುತ್ತಿದ್ದನು. ಇದು ಎರಡು ಮಹಡಿಯಿಂದ ಕೂಡಿದ ಅರಮನೆಯಾಗಿದ್ದು, ಬಾಲ್ಕನಿಗಳೂ, ಕಮಾನುಗಳು ಮತ್ತು ಕಂಭಗಳಿಂದ ಕೂಡಿದೆ. ಈ ಅರಮನೆಯ ಇಕ್ಕೆಲಗಳಲ್ಲೂ ಸುಂದರ ಆಕರ್ಷಕ ತೋಟಗಳನ್ನು ನಿರ್ಮಿಸಲಾಗಿದ್ದು, ಮುಖ್ಯದ್ವಾರಕ್ಕೆ ಪ್ರವೇಶ ಕಲ್ಪಿಸುತ್ತದೆ. ಅರಮನೆಯಲ್ಲಿ, ಗೋಡೆಗಳು ಹಾಗೂ ಒಳಮಾಳಿಗೆಗಳನ್ನು ಸುಂದರವಾದ ಹೂಗಳ ವಿನ್ಯಾಸಗಳೊಂದಿಗೆ ಅಲಂಕರಿಸಿ ಕೆತ್ತಲಾಗಿದೆ. ಮೇಲು ಅಂತಸ್ತಿನ ಪೂರ್ವ ಮತ್ತು ಪಶ್ಚಿಮದ ಬಾಲ್ಕನಿಗಳನ್ನು ಟಿಪ್ಪುಸುಲ್ತಾನನು ರಾಜ್ಯದ ವ್ಯವಹಾರಗಳನ್ನು ನಿರ್ವಹಿಸುವ ಸಂದರ್ಭದಲ್ಲಿ ಬಳಸುತ್ತಿದ್ದನು.
ಟಿಪ್ಪು ಸುಲ್ತಾನನ ಮರಣಾ ನಂತರ, ಬ್ರಿಟಿಷರು ಈ ಅರಮನೆಯನ್ನು ಸಚಿವಾಲಯವನ್ನಾಗಿ ೧೮೬೭ ರವರೆಗೂ ಬಳಸಿದರು.
 
ರಾಮಕೃಷ್ಣ ಮಠ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೮ ಕಿ.ಮೀ
[image: https://kanaja.karnataka.gov.in/wp-content/uploads/2011/11/35-300x225.jpg]
೧೯೦೫ ರಲ್ಲಿ ಸ್ವಾಮಿ ವಿವೇಕಾನಂದ ಅವರನ್ನು ಬೆಂಗಳೂರಿನ ನಾಗರಿಕರು ಸಂದರ್ಶಿಸಿದಾಗ ‘ವೇದಾಂತಸಮಾಜ’ವೆಂದು ಕರೆಯಲಾಗುವ ಸಮಾಜವೊಂದನ್ನು ಸ್ಥಾಪಿಸಿದರು. ಶ್ರೀರಾಮಕೃಷ್ಣ ಅವರ ಅನುಯಾಯಿ ಸ್ವಾಮಿ ರಾಮಾಕೃಷ್ಣಾನಂದ ಅವರು, ಬಸವನಗುಡಿ ಪ್ರದೇಶದಲ್ಲಿ ಶ್ರೀರಾಮಕೃಷ್ಣ ಅವರಿಗಾಗಿ ಒಂದು ಖಾಯಂ ಕೇಂದ್ರವನ್ನು ಸ್ಥಾಪಿಸಿದರು. ೧೯೦೯ ರಲ್ಲಿ ಮಠದ ನಿರ್ಮಾಣ ಕಾರ್ಯವು ಪೂರ್ಣಗೊಂಡಿತು. ಪೂಜ್ಯ ಮಾತೆಯವರಾದ ಶ್ರೀ ಶಾರದಾದೇವಿ ಅವರು, ಇಲ್ಲಿ ೧೯೧೧ ರಲ್ಲಿ ಒಂಬತ್ತು ದಿನಗಳು ತಂಗಿದ್ದರು. ದಿನನಿತ್ಯವೂ ಶ್ರೀ ಶ್ರೀರಾಮಕೃಷ್ಣ ಅವರನ್ನು ಪೂಜಿಸುವುದು, ಭಜನೆಗಳು, ಧಾರ್ಮಿಕ ಪ್ರವಚನಗಳು ಮತ್ತು ಧಾರ್ಮಿಕ ಪುಸ್ತಕಗಳ ಪ್ರಕಟಣೆ ಇವೇ ಮುಂತಾದ ಕಾರ್ಯಗಳು ಮಠದ ಕಾರ್ಯಚಟುವಟಿಕೆಗಳಲ್ಲಿ ಒಳಗೊಂಡಿವೆ.
ಬೆಂಗಳೂರು ಜಿಲ್ಲೆಯ ಪ್ರವಾಸಿ ತಾಣಗಳು
ಮುತ್ಯಾಲ ಮಡುವು :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೪೦ ಕಿ.ಮೀ

ಬೆಂಗಳೂರಿನಿಂದ ೪೦ ಕಿ.ಮೀ ಹಾಗೂ ಆನೇಕಲ್ ನಿಂದ ೪ ಕಿ.ಮೀ ದೂರದಲ್ಲಿರುವ ಪ್ರಸಿದ್ಧ ಪ್ರವಾಸಿ ತಾಣ ಮುತ್ಯಾಲ ಮಡುವು. ೯೦ ಮೀಟರ್ ಎತ್ತರದಿಂದ ನೀರು ಮುತ್ತಿನರೀತಿಯಲ್ಲಿ ಬಂಡೆಗಳ ಮೇಲೆ ಬೀಳುವ ದೃಶ್ಯ ನೋಡಲು ನಯನ ಮನೋಹರ. ಪರ್ಲ್‌ವ್ಯಾಲಿ ಎಂದೂ ಸಹ ಕರೆಯಲಾಗುವ ಇಲ್ಲಿನ ಹಸುರಿನ ಕಣಿವೆಯು ಜೂನ್ ತಿಂಗಳಿನಿಂದ ಡಿಸೆಂಬರ್‌ವರೆಗೂ ನೋಡಲು ಅತ್ಯಂತ ಸುಂದರವಾಗಿರುತ್ತದೆ. ಮುತ್ಯಾಲಮಡುವಿನ ಸೌಂದರ್ಯ ಸವಿಯಬೇಕಾದರೆ ಮೆಟ್ಟಿಲು ಇಳಿದು ಕೆಳಭಾಗಕ್ಕೆ ಹೋಗಬೇಕು. ಮಳೆಗಾಲದಲ್ಲಿ ಮೈದುಂಬಿಕೊಳ್ಳುವ ಶಂಖುಚಕ್ರ ಜಲಪಾತ ಮತ್ತೊಂದು ಆಕರ್ಷಣೆ.
 
ಬನ್ನೇರುಘಟ್ಟ ರಾಷ್ಟ್ರೀಯ ಉದ್ಯಾನ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೨೫ ಕಿ.ಮೀ
[image: https://kanaja.karnataka.gov.in/wp-content/uploads/2011/11/37.jpg]

ಬೆಂಗಳೂರಿನಿಂದ ಕೇವಲ ೨೫ ಕಿ.ಮೀ ದೂರದಲ್ಲಿರುವ ಬನ್ನೇರುಘಟ್ಟ ಜೈವಿಕ ಉದ್ಯಾನ, ೭೪೩ ಹೆಕ್ಟೇರ್ ವಿಸ್ತೀರ್ಣ ಹೊಂದಿದ್ದು, ನಾಡಿನಂಚಿನ ಕಾಡಾಗಿದೆ. ಇಲ್ಲಿಯ ಸಸ್ಯಹಾರಿ ಪ್ರಾಣಿಗಳ ಸಫಾರಿ, ಜಂಗಲ್ ಲಾಡ್ಜ್, ಹುಲಿ ಸಿಂಹಗಳ ಸಫಾರಿ, ಕರಡಿ ಸಫಾರಿ, ಹಾವುಗಳ ಪಾರ್ಕ್ ಮಕ್ಕಳಿಗೆ ಅತ್ಯಾಕರ್ಷಣೀಯ. ಇಲ್ಲಿಯ ಆನೆ ಸವಾರಿ ಸಹ ಮಕ್ಕಳಿಗೆ ಅಚ್ಚುಮೆಚ್ಚು. ಜೈವಿಕ ಉದ್ಯಾನಕ್ಕೆ ಹೊಂದಿಕೊಂಡಂತೆ ನಿರ್ಮಿಸಿರುವ ಚಿಟ್ಟೆ ಪಾರ್ಕ್‌ನ ಪಾತರಗಿತ್ತಿಗಳು ಪ್ರಕೃತಿ ಪ್ರಿಯರನ್ನು ಕೈಬೀಸಿ ಕರೆಯುತ್ತವೆ. ಚಿಟ್ಟೆಯಾಕಾರದಲ್ಲಿ ನಿರ್ಮಿಸಿರುವ ಇಲ್ಲಿಯ ಕಟ್ಟಡದ ಒಳಗೆ ಚಿಟ್ಟೆಯ ಜೀವನ ಚರಿತ್ರೆಯ ವಿವಿಧ ದೃಶ್ಯಾವಳಿಗಳು ಕಂಡುಬರುತ್ತವೆ. ಪಾರ್ಕಿಗೆ ಪ್ರತಿ ಮಂಗಳವಾರ ರಜೆ ಇರುತ್ತದೆ. ಬನ್ನೇರುಘಟ್ಟದಲ್ಲಿರುವ ಪ್ರಾಚೀನ ಚಂಪಕಧಾಮಸ್ವಾಮಿ ದೇವಾಲಯ ಹಾಗೂ ಬೆಟ್ಟದ ಮೇಲಿನ ಲಕ್ಷ್ಮೀನರಸಿಂಹಸ್ವಾಮಿ ದೇವಾಲಯಗಳು ೧೨ನೇ ಶತಮಾನಕ್ಕೂ ಹಿಂದಿನವು. ಚಾರಣ ಪ್ರಿಯರಿಗೆ ಇಲ್ಲಿಯ ಬೆಟ್ಟ ಉತ್ತಮ ಆಕರ್ಷಣೆ.
 
ಪ್ರಶಾಂತಿ ಕುಟೀರ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೨೮ ಕಿ.ಮೀ

ಆನೇಕಲ್-ಬನ್ನೇರುಘಟ್ಟ ರಸ್ತೆಯಲ್ಲಿರುವ ಜಿಗಣಿಯಿಂದ ೪ ಕಿ.ಮೀ ದೂರದಲ್ಲಿ ಕಲ್ಲುಬಾಳು ಸಮೀಪ ಇರುವ ಪ್ರಶಾಂತಿ ಕುಟೀರವು ದೇಶ-ವಿದೇಶಗಳ ಜನರನ್ನು ಆಕರ್ಷಿಸುವ ಅಂತರರಾಷ್ಟ್ರೀಯ ಯೋಗ ಕೇಂದ್ರವಾಗಿದೆ. ಇಲ್ಲಿನ ಮಂಗಳಮಂದಿರ, ವಿವೇಕಾನಂದರ ಪ್ರತಿಮೆಗಳು ನೋಡುವಂತಿವೆ. ಯೋಗದ ಬಗ್ಗೆ ಹಲವಾರು ತರಬೇತಿ ಹಾಗೂ ಕೋರ್ಸ್‌ಗಳು ಇಲ್ಲಿ ನಡೆಯುತ್ತವೆ. ಇತ್ತೀಚೆಗೆ ಈ ಕೇಂದ್ರವನ್ನು ವಿವೇಕಾನಂದ ಯೋಗ ವಿಶ್ವವಿದ್ಯಾಲಯವೆಂದು ಮಾನ್ಯ ಮಾಡಲಾಗಿದೆ. ಇಲ್ಲಿಯ ವಾತಾವರಣ ಹೆಸರಿಗೆ ತಕ್ಕಂತೆ ಪ್ರಶಾಂತವಾಗಿದೆ.
 
ಶ್ರೀ ಪಾರ್ಶ್ವ ಸುಶೀಲಧಾಮ್ (ಜೈನ್ ದೇವಾಲಯ) :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೨೦ ಕಿ.ಮೀ
[image: https://kanaja.karnataka.gov.in/wp-content/uploads/2011/11/42-300x224.jpg]

ರಾಷ್ಟ್ರೀಯ ಹೆದ್ದಾರಿ -೭ರ ಅತ್ತಿಬೆಲೆ-ಚಂದಾಪುರ ನಡುವಿನ ಗುಡ್ಡಹಳ್ಳಿ ಕ್ರಾಸ್ ಬಳಿ ಇರುವ ಜೈನ್ ಮಂದಿರ ಆಕರ್ಷಣೀ‌ಯವಾಗಿದೆ. ಸುಮಾರು ೭ ಕೋಟಿ ರೂಗಳವೆಚ್ಚದಲ್ಲಿ ಸಂಪೂರ್ಣ ಬಿಳಿ ಅಮೃತ ಶಿಲೆಯಿಂದ ನಿರ್ಮಿಸಿರುವ ಮಂದಿರವು ಆಕರ್ಷಕ ಕುಸುರಿ ಕೆಲಸದಿಂದ ಕೂಡಿದೆ. ದೇವಾಲಯದೊಳಗಿನ ಶಿಲಾಬಾಲಕಿಯರು, ಆನೆಗಳು ಇತರೆ ಮೂರ್ತಿಗಳು ಕಣ್ಮನ ಸೆಳೆಯುವಂತಿವೆ.
 
ಜೆ.ಪಿ.ಉದ್ಯಾನವನ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೭ ಕಿ.ಮೀ

ಜಯಪ್ರಕಾಶ ನಾರಾಯಣರ ಹೆಸರಿನಲ್ಲಿರುವ ಈ ಉದ್ಯಾನವನವು ಜೆ.ಪಿ. ಪಾರ್ಕೆಂದೆ ಹೆಸರುವಾಸಿ. ಈ ಉದ್ಯಾನವನವನ್ನು ಬೆಂಗಳೂರು ನಗರ ಪಾಲಿಕೆಯು ಅಭಿವೃದ್ಧಿಪಡಿಸಿದ್ದು, ಯಶವಂತಪುರದ ಮತ್ತಿಕೆರೆಯ ಹತ್ತಿರ ನಿರ್ಮಿಸಲಾಗಿದೆ. ಇದೊಂದು ನಿಸರ್ಗ ಪ್ರಿಯರ ಮನೋಹರ ಹಸಿರ್ದಾಣವಾಗಿದೆ. ಈ ಉದ್ಯಾನವನದ ವಿಶೇಷವೆಂದರೆ ಗ್ರಾಮೀಣ ಬದುಕನ್ನು ಪ್ರತಿಬಿಂಬಿಸುವ ದೃಶ್ಯಾವಳಿವೆ. ಹಾಗೂ ಕಾಡಿನ ಮಾದರಿಯನ್ನು ನಿರ್ಮಿಸಿ ಅದರಲ್ಲಿ ಕೋತಿಗಳು, ಹುಲಿಗಳ ಪ್ರತಿಮೆಗಳಿವೆ. ಹಕ್ಕಿ ಪಕ್ಷಿಗಳ ವಾಸಸ್ಥಳವಾಗಿದೆ. ಈ ಉದ್ಯಾನವನದಲ್ಲಿ ಬೆಳೆದ, ಬೆಳೆಯುತ್ತಿರುವ ಮರಗಳಿಂದಾಗಿ ಕಾಡಿನ ಪರಿಸರವನ್ನು ಕಾಣಬಹುದು. ರಾಜ್‌ಕುಮಾರ್ ರವರ ಹೆಸರಿನಲ್ಲೊಂದು ಥಿಯೇಟರ್ ನಿರ್ಮಿಸಲಾಗುತ್ತಿದೆ.
ಅಲ್ಲದೆ ಉದ್ಯಾನವನದಲ್ಲಿ ಸುಂದರ ಮರಗಳು ಹಾಗೂ ಅಲಂಕಾರಿಕ ವೃಕ್ಷ ಜಾತಿ ಮರಗಳಿವೆ. ಸುಂದರ ಕೆರೆಯೊಂದಿಗೆ ಕುಟುಂಬದವರೆಲ್ಲ ಕೆರೆಯ ದಡದಲ್ಲಿ ಕುಳಿತು ಉದ್ಯಾನವನದ ಸೌಂದರ್ಯ ವೀಕ್ಷಿಸಬಹುದಾಗಿದೆ. ರಜಾದಿನ ಹಾಗೂ ವಿಶೇಷ ದಿನಗಳಲ್ಲಿ ನಿಸರ್ಗ ಪ್ರಿಯರು ಕಾಲಕಳೆಯಲು ಪ್ರಶಸ್ತ ಸ್ಥಳವಾಗಿದೆ. ಉದ್ಯಾನವನದ ಹಿಂಭಾಗದಲ್ಲಿ ಕುಳಿತು ಯಶವಂತಪುರ ರೈಲು ನಿಲ್ದಾಣ ಹಾಗೂ ರೈಲುಗಳ ಆಗಮನ/ನಿರ್ಗಮನ ವೀಕ್ಷಿಸಬಹುದು.
ಉದ್ಯಾನವನದ ಮುಖ್ಯ ವಿಶೇಷವೆಂದರೆ ಸದಾ ಸ್ವಚ್ಛತೆಯನ್ನು ಕಾಪಾಡಿಕೊಂಡು ಬರಲಾಗಿದೆ.
 
ಶಿವನ ವಿಗ್ರಹ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೧೦ ಕಿ.ಮೀ

೬೫ ಅಡಿ ಎತ್ತರವಿರುವ ಶಿವ ವಿಗ್ರಹವು ವಿಮಾನ ನಿಲ್ದಾಣ ರಸೆ  ಬಳಿಯಿರವ ಕೆಂಪ್‌ಫೋರ್ಟ್ ಹಿಂಬದಿಯಲ್ಲಿದೆ . ಶಿವನನ  ಪದ್ಮಾಸನ ಅಥವಾ ಕಮಲದ ಮೇಲೆ ಕುಳಿತಿರುವಂತೆ ನಿರ್ಮಿಸಲಾಗಿದೆ. ಇದು ಭಾರತದಲ್ಲಿಯೇ ಶಿವನ ಬೃಹತ್ ವಿಗ್ರಹವಾಗಿದೆ. ಇದರ ಹಿನ್ನಲೆಯನ್ನು ಕೈಲಾಸವೇ ಧರೆಗಿಳಿದು ಬಂದಂತೆ ಭಾಸವಾಗುವ ರೀತಿಯಲ್ಲಿ ಚಿತ್ರಿಸಲಾಗಿದೆ. ಗಂಗಾ ನದಿಯು ಅಡ್ಡಲಾಗಿರುವ ಕಲ್ಲುಗಳಿಂದ ನುಸುಳಿ ಹರಿಯುವಂತೆ ಕಾಣುತ್ತದೆ. ವಿಗ್ರಹವು ರಾತ್ರಿಯಲ್ಲಿ ವಿದ್ಯುತ್ ದೀಪಗಳ ಬೆಳಕಿನಲ್ಲಿ ಗಾಂಭೀರ್ಯವಾಗಿ, ನಯನ ಮನೋಹರವಾಗಿ ಕಾಣುತ್ತದೆ. ಇಡಿಯಾಗಿ ಈ ಸ್ಥಳ ಹಾಗೂ ವಿಗ್ರಹ ಪ್ರವಾಸಿಗರಿಗೆ ಪೌರಾಣಿಕ ಕಲ್ಪನೆ ಉಂಟು ಮಾಡುವಂತೆ ಕಾಣುತ್ತದೆ. ವಿಗ್ರಹದ ಮುಂಭಾಗದಲ್ಲಿ ಬಲಕ್ಕೆ ಸುಂದರವಾದ, ನಯನ ಮನೋಹರ ಕೊಳವಿದೆ. ಇದನ್ನು ‘ಕೋರಿಕೆಯ ಪೂರೈಕೆ ತಾಣ’ವೆಂದು ಉಲ್ಲೇಖಿಸಲಾಗಿದೆ. ಜನರು ೭ ಬಾರಿ “ಓಂ ನಮಃ ಶಿವಾಯ” ಎಂದು ಜಪಿಸಿ, ಒಂದು ನಾಣ್ಯ ಕೊಳದಲ್ಲಿ ಹಾಕಿ ಕೋರಿಕೆ ಈಡೇರಿಸುವಂತೆ ಪ್ರಾರ್ಥಿಸಿದರೆ ಕೋರಿಕೆ ಈಡೇರುತ್ತದೆ ಎಂಬ ಪ್ರತೀತಿ ಇದೆ.
 
ಜವಾಹರ್ ಬಾಲಭವನ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೧ ಕಿ.ಮೀ

ಇದು ಮಕ್ಕಳಿಗಾಗಿಯೇ ಕಲ್ಪನೆ ಮಾಡಿಕೊಂಡು ಯೋಜಿಸಿದ ವಿಹಾರ ಉದ್ಯಾನ ಹಾಗೂ ಮನೋರಂಜನ ಕೇಂದ್ರ. ಕಬ್ಬನ್ ಉದ್ಯಾನದೊಳಗೆ ಮುಕ್ಕಾಲು ಮೈಲು ದೂರ ಚುಕು-ಬುಕು ಚಲಿಸುವ ಮಕ್ಕಳ ರೈಲು, ಗೊಂಬೆಗಳ ಪ್ರದರ್ಶನಾಲಯ ಬಾಲಭವನದಲ್ಲಿ ಮುಖ್ಯ ಆಕರ್ಷಣೇಯಾಗಿವೆ. ಭಾರತೀಯ ಭೂ ವಿಜ್ಞಾನ ಸಮಿತಿ ಸಂಸ್ಥೆಯಿಂದ ಸಂರಕ್ಷಿಸಿದ ೨೦ ದಶ ಲಕ್ಷ ವರ್ಷಗಳಷ್ಟು ಪುರಾತನವಾದ ಮರದ ಪಳಿಯುಳಿಕೆಯು ಈ ಉದ್ಯಾನದಲ್ಲಿದೆ. ಬಾಲಭವನದಲ್ಲಿ ಅಲ್ಪ ದೂರದ ದೋಣಿ ವಿಹಾರಕ್ಕೂ ಅವಕಾಶವಿದ್ದು, ಒಂದು ಚಿಕ್ಕ ಮಕ್ಕಳ ಉದ್ಯಾನವನವೂ ಇದೆ. ಉದ್ಯಾನದಲ್ಲಿರುವ ವಿಜಯನಗರ ರಂಗಮಂದಿರದಲ್ಲಿ ಮಕ್ಕಳಿಗಾಗಿಯೇ ಚಿತ್ರ ಬರೆಯುವ, ಕರಕುಶಲ ತರಗತಿಗಳು, ಮಕ್ಕಳ ಚಿತ್ರಗಳನ್ನು ಪ್ರದರ್ಶಿಸುವ ಕಾರ್ಯಕ್ರಮ ಹಮ್ಮಿಕೊಳ್ಳಲಾಗುತ್ತದೆ.
 
ವಂಡರ್ ಲಾ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೩೦ ಕಿ.ಮೀ

ಬೆಂಗಳೂರಿನಿಂದ ಸುಮಾರು ೩೦ ಕಿ.ಮೀಟರ್ ಅಂತರದ ಮೈಸೂರು ರಸ್ತೆಯಲ್ಲಿ ಬಿಡದಿ ಸಮೀಪ ನಿರ್ಮಿಸಲಾಗಿದೆ. ಬೆಂಗಳೂರಿನವರಿಗೆ ಹಾಗೂ ಪ್ರವಾಸಿಗರಿಗೊಂದುವಿನೋದಕರ ಮನರಂಜನಾ ಕೇಂದ್ರವಾಗಿದೆ. ಇದು ಖಾಸಗಿಯವರಿಂದ ನಿರ್ವಹಿಸಲಾಗುತ್ತಿದೆ. ಇಲ್ಲಿ ಕ್ರೀಡೆಗೆ ಹೆಚ್ಚಿನ ಮಹತ್ವ ನೀಡಲಾಗಿದೆ. ಜಲಕ್ರೀಡೆ ಹಾಗೂ ಜಲೇತರ ಕ್ರೀಡೆಗಳಿವೆ. ಇಲ್ಲಿ ೫೦ ಕ್ಕೂ ಹೆಚ್ಚು ಆಟಗಳಿವೆ. ಸಂಗೀತ ಚಿಲುಮೆಗಳು, ಲೇಸರ್‌ಷೋ, ರೈನ್ ಡಿಸ್ಕೋ, ಭೂತ್‌ಬಂಗಲೆ, ಕಾರ್‌ರೈಡ್ಸ್, ಕಿಡ್ಸ್‌ರೈಡ್ಸ್, ಅಲೆಗಳ ಆಟ, ವಂಡರ್ಸ್ ಸ್ಪೇಸ್, ಡ್ರಾಪ್ ಜೂನ್ ರೈಡ್ ಇನ್ನೂ ಮುಂತಾದ ವಿನೋದ ಕ್ರೀಡೆಗಳನ್ನುಆಡಬಹುದು. ಇಲ್ಲಿಗೆ ಭೇಟಿ ನೀಡುವುದೊಂದು ಅವಿಸ್ಮರಣೀಯ ಅನುಭವವಾಗುವುದು. ಆದರೆ ಪ್ರವೇಶಕ್ಕೆ ಶುಲ್ಕ ಕಡ್ಡಾಯ.
 
ಓಂಕಾರ ಬೆಟ್ಟಗಳು :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೧೫ ಕಿ.ಮೀ

ಮೈಸೂರು ರಸ್ತೆಯಿಂದ ಸುಮಾರು ೪-೫ ಕಿ.ಮೀ. ದೂರದಲ್ಲಿರುವ ಓಂಕಾರ ಬೆಟ್ಟವೆಂದು ಕರೆಯಲಾಗಿದ್ದು, ಓಂಕಾರ ಬೆಟ್ಟಗಳು ಬೆಂಗಳೂರು ದಕ್ಷಿಣ ಭಾಗದ ವಿಹಂಗಮನೋಟಕ್ಕೆ ಅದ್ಭುತವಾಗಿವೆ. ಸಮುದ್ರ ಮಟ್ಟದಿಂದ ೩೪೦೦ ಅಡಿಗಳಷ್ಟು ಎತ್ತರವಿದ್ದು, ಬೆಂಗಳೂರು ನಗರದಲ್ಲೇ ಅತೀ ಎತ್ತರದ ಸ್ಥಳವಾಗಿದೆ. ಬೆಂಗಳೂರು ದಕ್ಷಿಣ ಭಾಗದ ವಿಹಂಗಮ ನೋಟಕ್ಕೆ ಪ್ರಶಸ್ತ ಸ್ಥಳವಾಗಿದೆ. ಹೆಚ್.ಎಂ.ಟಿ. ಯವರಿಂದ ತಯಾರಿಸಲಾದ ದೊಡ್ಡ ಗಾತ್ರದ ಗಡಿಯಾರವು ಮತ್ತೊಂದು ಆಕರ್ಷಣೆಯಾಗಿದೆ. ಇದು ವಿಶ್ವದಲ್ಲೇ ಅತಿ ದೊಡ್ಡದಾದ ಗಡಿಯಾರಗಳಲ್ಲಿ ಎರಡನೆಯದೆಂದು ಊಹಿಸಲಾಗಿದೆ ಮತ್ತು ಬಿಗ್‌ಬೆನ್‌ಗಿಂತ ದೊಡ್ಡದೆಂದು ಹೇಳುತ್ತಾರೆ. ಲಂಡನ್‌ನಲ್ಲಿರುವ ಈ ಬಿಗ್‌ಬೆನ್ ಜಗತ್ಪ್ರಸಿದ್ಧವಾದ ಗಡಿಯಾರವಾಗಿದೆ. ಎಲ್ಲಾ ಧರ್ಮಗಳಿಗೆ ಸಮಾನ ಅವಕಾಶ ನೀಡುವ ಸರ್ವಧರ್ಮ ಸಮನ್ವಯ ಪೀo  ಎಂಬ ಹೆಸರಿನ ಆಲದ ಮರ ಜಾಗ ಇಲ್ಲಿನ ಮತ್ತೊಂದು ಆಕರ್ಷಕ ಕೇಂದ್ರವಾಗಿದೆ. ಈ ಮರವು ವಿವಿಧ ಧರ್ಮಗಳನ್ನು ಪ್ರತಿನಿಧಿಸುವ ಪುಟ್ಟ ಮಂದಿರಗಳಿಂದ ಸುತ್ತುಗಟ್ಟಿದೆ. ಈ ಬೆಟ್ಟದಲ್ಲಿ ಸೂರ್ಯಾಸ್ತದ ಸಮಯ ಅತೀ ರಮಣೀಯ ದೃಶ್ಯ.
 
ದೊಡ್ಡ ಬಸವಣ್ಣನ ದೇವಾಲಯ :
ದೂರ ಎಷ್ಟು ?
ಜಿಲ್ಲೆ : ಬೆಂಗಳೂರು ನಗರ
ವಿಧಾನ ಸೌಧದಿಂದ : ೮ ಕಿ.ಮೀ

ಈ ದೇವಾಲಯವು ಕೆಂಪೇಗೌಡರಿಂದ ನಿರ್ಮಿಸಲ್ಪಟ್ಟ ದ್ರಾವಿಡ ಶೈಲಿಯ ದೇವಾಲಯವಾಗಿರುತ್ತದೆ. ಬಸವನಗುಡಿಯ ಬುಲ್‌ಟೆಂಪಲ್ ರಸ್ತೆಯ ಸನಿಹದಲ್ಲಿದೆ. ಇದು ೪.೫ ಮೀಟರ್ ಎತ್ತರ ಮತ್ತು ೬.೫ ಮೀ ಉದ್ದದ ಏಕಶಿಲಾ ಬಸವ ಆಗಿದೆ. ಈ ಬಸವನ ಸುತ್ತ ಹೆಣೆದುಕೊಂಡಿರುವ ಒಂದು ಜನಪ್ರಿಯ ಕತೆಯಪ್ರಕಾರ, ಒಂದು ಗೂಳಿಯು ಸುತ್ತ ಮುತ್ತಲಿನ ಹೊಲಗಳಲ್ಲಿ ನುಗ್ಗಿ ರೈತರು ಬೆಳೆಯುತ್ತಿದ್ದ ಕಡಲೆಕಾಯಿಯನ್ನು ಮೇಯುತ್ತಿತ್ತು. ಗ್ರಾಮಸ್ಥರು ಅದನ್ನು ದೂರವಿಡಲು ಮಾಡಿದ ಎಲ್ಲಾ ಪ್ರಯತ್ನಗಳನ್ನೂ ಮೀರಿ ಕಬಳಿಸುತ್ತಲೇ ಇತ್ತು. ಇಂಥ ಪುಂಡ ಬಸವನ ಶಾಂತಿಗಾಗಿ ಈ ದೇವಾಲಯವನ್ನು ನಿರ್ಮಿಸಲಾಯಿತಂತೆ. ಈ ಸುಂದರ ಬಸವನ ದೇವಾಲಯವನ್ನು ನಿರ್ಮಿಸಿದ ಮೇಲೆ ಎತ್ತು ತಂತಾನೆ ಕಡೆಲೆಕಾಯಿಯ ತುಡುಗು ಮೇಯುವುದರಿಂದ ದೂರವೇ ಉಳಿಯಿತು. ಕೃತಜ್ಞಾ ರೈತರು ತಮ್ಮ ಕೃತಜ್ಞತೆಯನ್ನು ಸಲ್ಲಿಸಲು ಪ್ರತಿವರ್ಷ ಈ ದೇವಾಲಯದ ಆವರಣದಲ್ಲಿ ಕಡಲೆಕಾಯಿ ಜಾತ್ರೆ (ಕಡಲೆಕಾಯಿ ಪರಿಷೆ) ಯನ್ನು ನಡೆಸಿಕೊಂಡು ಬಂದಿದ್ದಾರೆ.

